
ᐱᒧᒋᑫᐃᐧᐣ ᑭᒋᑎᐸᒋᒧᐃᐧᐣ 

ᑲᑭᑲᐧᔭᑎᓂᑲᑌᐠ ᑲᒐᑲᐧᑭᓯᐨᐱᓯᑦ 2025 

ᐁᑲᐧ ᒪᕑᑎᐣ ᐸᐧᓫᐢ ᐊᓂᔑᓇᐯᐃᐧ ᑕᔑᑫᐃᐧᐣ ᒥᑲᓇᑫᐃᐧᐣ (ᑕᔑᑫᐃᐧᐣ ᑲᐅᒋᓇᑕᒧᐠ ᒥᑲᓇ) ᐅᓇᑕᐁᐧᐣᑕᓇᐊᐧ 

ᒋᐱᒥᓂᔕᐦᐊᒧᐊᐧᐨ ᒪᒪᐤ ᐅᐣᑌᕑᐃᔪ ᐅᑭᒪᐃᐧᐣ ᐁᑲᐧ ᑲᓇᑕ ᐅᑭᒪᐃᐧᐣ ᐅᐸᑯᓭᐣᒋᑫᐃᐧᓂᐊᐧᐣ ᐊᒪᐧᔦ ᔕᐳᓂᑲᑌᐠ 

ᒋᒪᒋ ᒥᑲᓇᑲᓂᐊᐧᐠ. ᐁᑲᐧ ᐅᐁᐧ ᐯᔑᐠ ᑲᓇᑕ ᐅᑭᒪᐃᐧᐣ ᐅᐸᑯᓭᐣᒋᑫᐃᐧᐣ ᐊᐦᐃ ᒋᑲᐧᔭᒋᑲᒋᑲᑌᐠ ᓇᓇᑲᒋᒋᑫᐃᐧ 

ᑎᐸᒋᒧᐃᐧᐣ ᑐᑲᐣ ᐊᐦᐃ ᑲᑲᓇᐊᐧᐸᒋᑲᑌᐠ ᐊᐦᑭᐃᐧ ᓇᓇᑲᒋᒋᑫᐃᐧᐣ / ᐊᐧᓇᒋᑫᐃᐧᓇᐣ ᑲᐧᔭᐠ ᒋᐸᔭᑌᑕᑲᐧᑭᐣ ᒥᐡᑯᐨ 

ᑲᐧᔭᐠ ᒋᓂᓯᑐᑕᒧᐊᐧᐨ ᐅᑫᐧᓂᐊᐧᐠ ᐊᐃᐧᔭᐠ ᑲᐊᔭᒥᑐᐊᐧᐨ ᐅᐁᐧ ᒥᑲᓇᑫᐃᐧᐣ ᐅᒋ. ᐁᑲᐧ ᒋᑌᐱᓂᑲᑌᐠ ᐅᐁᐧ 

ᐸᑯᓭᐣᒋᑫᐃᐧᐣ, ᑫᒋᓇᐨ ᐅᑫᐧᓂᐊᐧᐠ ᐊᐃᐧᔭᐠ ᑲᐊᔭᒥᑐᐊᐧᐨ ᒋᐁᐧᒋᓭᓂᐠ ᒋᒥᓇᑲᓄᐊᐧᐨ ᐃᐧᑕᒪᑫᐃᐧᐣ, ᐁᑲᐧ ᐊᔕᔾ 

ᓂᑭᑲᐧᔭᒋᑐᒥᐣ ᐅᐁᐧ ᐃᐧᑕᒪᑫᐃᐧᐣ ᑲᐃᐧᒥᓇᑲᓄᐊᐧᐨ ᐊᐃᐧᔭᐠ ᐁᑲᐧ ᐅᑫᐧᓂᐊᐧᐣ ᑫᑯᓇᐣ ᐅᒪ ᐊᑌᐊᐧᓄᐣ: 

◆ ᐱᒧᒋᑫᐃᐧᐣ ᑭᒋᑎᐸᒋᒧᐃᐧᐣ; 

◆ ᐅᑭᒪᑲᐣ ᐅᒪᓯᓇᐦᐃᑲᐣ; 

◆ ᑲᐧᔭᐠ ᐃᐧᑕᒪᑫᐃᐧᐣ ᒋᐸᔭᑌᑕᑲᐧᒧᒋᑲᑌᐠ ᑎᐸᒋᒧᐃᐧᓇᐣ ᐅᒋ (ᐊᐦᐃ ᑲᔦ ᑲᐧᔭᐠ ᒋᐸᔭᑌᑕᑲᐧᑭᐣ ᐃᑭᑐᐃᐧᓇᐣ 

ᒥᓇ ᑯᑕᑭᔭᐣ ᑫᑯᓇᐣ ᑲᐊᓂᒧᒋᑲᑌᑭᐣ ᐅᑫᐧᓂᐊᐧᐣ ᑎᐸᒋᒧᐃᐧᓇᐣ ᑲᐸᑭᑎᓂᑲᑌᑭᐣ); ᐁᑲᐧ 

◆ ᒥᓇ ᑯᑕᑭᔭᐣ ᐃᐧᑕᒪᑫᐃᐧᓇᐣ. 

ES 1. ᓂᑕᒋᒧᐃᐧᓂᓇᐣ 

ᓂᓇᐊᐧᐨ, ᒪᕑᑎᐣ ᐸᐧᓫᐢ ᐊᓂᔑᓇᐯᐃᐧ ᑕᔑᑫᐃᐧᐣ, ᐊᒥᐅᐁᐧ ᐊᓂᔑᓇᐯᐃᐧ ᑕᔑᑫᐃᐧᐣ ᐅᒪ ᑲᐃᔑᑕᑲᐧᐠ ᓀᑫ 

ᐊᓫᐸᓂ ᐁᑲᐧ ᐅᑯᑭ ᓯᐱᐣ ᑭᐁᐧᑎᓄᐠ ᐅᐣᑌᕑᐃᔪ. ᐁᑲᐧ ᒪᐊᐧᐨ ᑭᒋᑕᐃᐧᐣ ᑲᐯᔑᓇᑲᐧᐠ ᐊᐦᐃ ᐃᒋᑲᑌ ᑕᐣᑕ ᐯ, 

ᐅᐣᑌᕑᐃᔪ, ᐁᑲᐧ 430 ᑭᓫᐊᐧᑦᒥᑌᕑᐢ ᐊᐱᓯᓇᑲᐧᐣ ᐃᒪ ᔕᐊᐧᓄᐠᐊᐧᐸᓄᐠ. 

ᐁᑲᐧ ᒪᐊᐧᐨ ᑲᐧᔭᐠ ᑫᑯᓇᐣ ᑲᑕᑲᐧᑭᐣ ᐊᐦᑭᑲᐠ ᐅᑐᑎᓇᓇᐊᐧ ᓂᑕᓂᔑᓇᐯᒥᓇᓇᐠ, ᑕᐱᓀᑲ ᐊᔕᔾ ᐁᐧᐡᑲᐨ ᐅᒪ 

ᓂᑐᒋᐱᑲᐯᔑᒥᐣ ᐁᑲᐧ ᒥᓇ ᓂᑕᓂᔑᓇᐯᐃᐧ ᐅᓇᑯᓂᑫᐃᐧᓇᐣ ᑲᐱ ᐱᒧᐣᑎᓯᐊᐧᑫᔭᐠ. ᐁᑲᐧ ᐅᐁᐧ ᓂᑎᔑᓂᑲᑕᒥᐣ 

ᐊᓂᔑᓇᐯᐃᐧ ᐱᒪᑎᓱᐃᐧᐣ—ᐊᓂᔑᓇᐯ ᑲᐃᔑᐱᒪᑎᓯᐨ—ᐁᑲᐧ ᐅᐁᐧ ᐃᐧᒋᑫᒪᑲᐣ ᐊᐊᐧᓀᓄᔭᐠ, ᑐᑲᐣ ᑲᔦ 

ᓂᑕᒐᑯᐱᒪᑎᓱᐃᐧᓂᓇᐣ, ᒥᓇ ᑲᐅᒋᓴᑭᔑᓂᔭᐠ ᓂᑕᐦᑭᒥᓇᐣ ᒥᓇ ᑯᑕᑭᔭᐣ ᑫᑯᓇᐣ ᑲᐱᒪᑕᑭᐣ ᐊᐦᑭᑲᐠ. ᐁᑲᐧ ᐅᐁᐧ 

ᑲᐊᓂᔑᓇᐯᐃᐧᔭᐠ, ᐅᓇᒋᑫᐃᐧᓇᐣ ᒥᓇ ᑭᐦᑭᓄᐦᐊᒪᑫᐃᐧᓇᐣ ᓂᐱᒥᔕᐦᐊᒥᓇᐣ—ᐁᑲᐧ ᐃᔑᓂᑲᑌ ᒥᓄ ᐱᒪᑎᓱᐃᐧᐣ / 

ᑲᐧᔭᐠ ᑲᐃᔑᐱᒪᑎᓯᓇᓂᐊᐧᐠ—ᑲᑭᒥᓂᑯᔭᐠ ᐅᐊᐧᐁᐧ ᑭᒪᐣᑐᒥᓇᐣ ᐁᑲᐧ ᒥᓇ ᑲᐃᐧᒋᑲᑌᐠ ᐊᓂᐣ ᑫᐃᔑᑲᓇᐊᐧᐸᑕᒪᑭᐣ 

ᑫᑯᓇᐣ ᑲᑭᐅᐡᑕᒪᑯᔭᐠ ᐅᑫᐧᓂᐊᐧᐣ ᑲᒥᓇᐧᔑᑭᐣ ᒥᓇ ᒥᓄᔭᐃᐧᓂᐠ ᐅᒋ. 

 

ᐁᑲᐧ ᐁᐧᐡᑲᐨ ᑭᐊᐧᑯᒪᑲᓂᓇᓇᐠ ᑭᐸᐸᒥᔭᐊᐧᐠ ᑲᐱᒥᐊᐦᑭᐊᐧᓂᓂᐠ, ᐁᑭᐱᒥᓂᔕᐦᐊᒧᐊᐧᐨ ᑲᑭᑕᔑᓇᑕᐁᐧᐣᒋᑫᐊᐧᐨ, 

ᑲᑭᑕᔑᐸᑭᑕᐁᐧᐊᐧᐨ ᐁᑲᐧ ᑲᑕᔑᒪᐊᐧᑐᓂᑫᐊᐧᐨ. ᐁᑲᐧ ᐁᐧᒥᑎᑯᔑ ᑲᑭᐱᑕᑯᔑᐠ; ᒪᐊᐧᐨ, ᒥᐡᑕᐦᐃ ᐸᑲᓂᓭᐃᐧᓇᐣ 

ᐅᑭᑕᑯᑐᓇᐊᐧ. ᐁᑲᐧ ᐅᑫᐧᓂᐊᐧᐠ ᐁᐧᒥᑎᑯᔑᐊᐧᐠ ᑲᐃᐧᐣ ᒋᑭᐅᒋᑭᑫᐣᑕᒧᐊᐧᐨ ᑲᐃᔑᐱᒪᑎᓯᔭᐠ, ᒪᐊᐧᐨ ᑲᔦ ᒥᐡᑕᐦᐃ 

ᑭᐅᓴᒥᓇᑕᐁᐧᐣᒋᑫᐊᐧᐠ ᒥᓇ ᐅᑐᓇᑯᓂᑫᐃᐧᓂᐊᐧᐣ ᐁᑭᐅᓇᑐᐊᐧᐨ ᑐᑲᐣ ᐁᐣᑎᔭᐣ ᐊᐠᐟ, ᐁᑲᐧ ᐊᒥᐅᐁᐧ ᒥᐡᑕᐦᐃ 

ᑲᑭᐊᐧᓇᒋᑫᒪᑲᐠ. ᐁᑲᐧ ᑲᔦ ᑭᓂᒐᓂᔑᓇᓇᐠ ᑲᑭᐅᑕᐱᓇᑲᓄᐊᐧᐨ ᐸᑲᐣ ᒋᐊᐣᑕᐃᐧ ᑕᔑᐢᑯᓄᐊᐧᐨ, ᐁᑲᐧ ᒥᔑᐣ 

ᑭᒪᒋᑐᑕᐊᐧᑲᓄᐊᐧᐠ, ᐁᑲᐧ ᐊᒥᐅᐁᐧ ᓄᑯᑦ ᑭᔭᐱᐨ ᒥᐡᑕᐦᐃ ᑲᑲᐧᑕᑫᓂᒧᐃᐧᐣ ᑲᐅᒋᑕᑲᐧᐠ. 

ᐁᑲᐧ ᐅᐁᐧ ᓄᐱᒥᐠ ᑲᐃᔑᑕᑲᐧᐠ ᓂᑕᔑᑫᐃᐧᓂᓇᐣ ᒪᐊᐧᐨ ᐁᐡᑲᑦ ᑫᑯᓇᐣ ᐊᓂᒥᓭᐊᐧᓄᐣ. ᐁᑲᐧ ᒪᕑᑎᐣ ᐸᐧᓫᐢ ᐊᐦᐃᐠ 

ᐁᑕ ᑲᑭᐅᒋᓴ ᐱᒥᓭᐃᐧᓂᐠ ᒣᑲᐧᐨ ᑲᐱᒥᐊᐦᑭᐊᐧᐠ ᐃᒪ ᑕᐣᑕ ᐯ ᐁᑲᐧ ᓇᑭᓇ, ᐅᐣᑌᕑᐃᔪ. ᐁᑲᐧ ᑲᔦ ᐱᒥᓭᐃᐧᐣ ᑲᔭᐸᑕᐠ, 

ᐊᐦᐃᐠ ᑲᔦ ᐅᒋᐱᒥᔭᓂᐊᐧᐣ ᐱᐳᓂᒥᑲᓇᐠ ᒣᑲᐧᐨ ᑲᑕᐦᑲᔭᐠ, ᔕᑯᐨ ᐊᔕᔾ ᒥᐡᑕᐦᐃ ᑭᔑᐊᐧᔭ ᓇᐱᐨ ᐊᒋᓇᐃᐧᐢ 

ᒥᑲᓇᐊᐧᐣ ᒣᑲᐧᐨ ᑲᐱᐳᐠ. ᐁᑲᐧ ᐊᒥᐁᐧ ᓇᐱᐨ ᐸᑭ ᑫᑯᓇᐣ ᒥᓇ ᐃᐧᒋᐦᐃᐁᐧᐃᐧᓇᐣ ᑲᐅᒋᑕᑯᑕᐸᑌᑭᐣ, ᐁᑲ ᒥᓇ ᑲᐧᔭᐠ 

ᔓᓂᔭᑫᐃᐧ ᐱᒧᒋᑫᐃᐧᐣ ᐁᑲᐧ ᐅᒋᑕᒪᓱᐃᐧᓇᐣ ᐁᑭᑐᒋᑲᑌᑭᐣ. ᐁᑲᐧ ᐁᑲ ᒥᓇ ᐁᑭᐊᐣᑕᐃᐧ ᑲᑭᐃᐧᑕᒪᔭᑲᐧ 

ᓂᐊᐧᑯᒪᑲᓂᓇᓇᐠ ᐁᑲᐧ ᒥᓇ ᐁᑲ ᓇᐱᐨ ᐁᑭᐅᑎᓇᒪᐠ ᒥᒋᑦ, ᑲᒥᓇᐧᑲᒥᐠ ᓂᐦᐱ ᑲᒥᓂᑲᐧᑌᐠ, ᒥᓇ ᐱᑦᐸᐣᒋᑲᐣ ᐱᒥᑌ, 

ᒥᓇ ᐊᐧᑲᐦᐃᑲᓂᐃᐧ ᐊᐸᒋᒋᑲᓇᐣ, ᐁᑲᐧ ᒪᐡᑭᑭᐃᐧ ᑲᓇᐁᐧᐣᒋᑫᐃᐧ ᐃᐧᒋᐦᐃᐁᐧᐃᐧᓇᐣ. 

ᐁᑲᐧ ᐅᑫᐧᓂᐊᐧᐣ ᒋᐊᓄᑲᑕᒪᑫᐣ ᐃᔑᓭᐃᐧᓇᐣ, ᒪᐊᐧᐨ ᒥᐡᑕᐦᐃ ᓂᐸᑯᓭᐣᑕᒥᐣ ᒋᐅᔑᒋᑲᑌᐠ ᒥᑲᓇᑫᐃᐧᐣ ᐊᐦᐃᐠ 

ᒋᐅᒋᓴᑭᔑᓂᔭᐠ ᐅᒪ ᐅᐣᑌᕑᐃᔪ ᒥᑲᓇ ᑲᐃᔑᐱᒪᑕᒧᐠ. ᐁᑲᐧ ᑭᐡᐱᐣ ᐅᐁᐧ ᑐᒋᑲᑌᐠ ᒪᐊᐧᐨ ᒥᐡᑕᐦᐃ ᑫᑯᓇᐣ ᒥᓇ 

ᐃᐧᒋᐦᐃᐁᐧᐃᐧᓇᐣ ᓂᑲᑭᐅᑎᓇᒥᓇᐣ ᒥᓇ ᓂᑕᓂᔑᓇᐯᒥᓇᓇᐠ ᑲᐧᔭᐠ ᒋᐸᐸᒥᔭᐊᐧᑫᐊᐧᐨ ᐁᐧᑎ ᐊᓂ ᓂᑲᐣ. ᐁᑲᐧ ᐅᐁᐧ 

ᑕᔑᑫᐃᐧ ᒥᑲᓇᑫᐃᐧᐣ ᓂᑲᐃᐧᒋᐦᐃᑯᒥᐣ ᑲᐧᔭᐠ ᒋᑲᓇᐁᐧᐣᑕᒪᐠ ᒥᓇ ᑲᐧᔭᐠ ᑫᑯᓇᐣ ᒋᐅᑎᓇᒪᑭᐣ ᐁᐧᑎ ᐊᓂ ᓂᑲᐣ 

ᓂᑕᓂᔑᓇᐯᒥᓇᓇᐠ ᑫᐊᐸᒋᑐᐊᐧᐨ. ᐁᑲᐧ ᐅᐁᐧ ᑕᔑᑫᐃᐧᐣ ᒥᑲᓇᑫᐃᐧᐣ ᐊᐦᐃ ᑲᔦ ᑕᑕᑲᐧᐣ ᔓᓂᔭᑫᐃᐧ ᐅᒋᑕᒪᓱᐃᐧ 

ᒥᓂᓂᑫᐃᐧᐣ. ᐁᑲᐧ ᐅᑫᐧᓂᐊᐧᐣ ᑲᑲᓇᐊᐧᐸᑕᒪᑭᐣ ᑲᐧᔭᐠ ᒪᒋᒋᑫᐃᐧᓇᐣ ᒋᐊᓂᑕᑲᐧᑭᐣ ᑕᐱᐡᑯᐨ ᑫᓂᓇᐊᐧᐨ 

ᑲᐊᓂᔑᓇᐯᐃᐧᔭᐠ ᑲᐃᔑᑲᓇᐊᐧᐸᑕᒪᑭᐣ ᑫᑯᓇᐣ ᒥᓇ ᐱᑯ ᒋᐊᐸᒋᑐᔭᑭᐣ ᑕᐱᐡᑯᐨ ᓂᑕᔑᑫᐃᐧᓂᓇᐣ 

ᑲᐃᔑᐱᒥᓂᔕᐦᐊᑭᐣ ᑫᑯᓇᐣ. 

ES 2. ᐊᓂᐣ ᐁᐧᒋᓇᑕᐁᐧᐣᑕᒪᐠ ᒥᑲᓇᑫᐃᐧᐣ 

 

ᐁᑲᐧ ᐅᐁᐧ ᑕᔑᑫᐃᐧᐣ ᒥᑲᓇᑫᐃᐧᐣ ᐊᐦᐃᐠ ᑕᐦᐃᓇᑕᒧᐣ ᑭᒋᒥᑲᓇ ᑲᐃᔑᐱᒪᑕᒧᐠ ᐅᒪ ᐅᐣᑌᕑᐃᔪ. ᐁᑲᐧ 

ᓂᑎᐯᐣᒋᑫᐃᐧᓂᓇᓇᐣ ᒪᐊᐧᐨ ᑕᐁᐧᒋᓭᓂ ᒋᑲᑭᐃᐧᑕᒥᑐᐊᐧᐨ ᒥᓇ ᒋᐊᔭᑲᐧᒥᓭᓂᐠ ᐅᐱᒥᔭᐃᐧᓂᐊᐧ. ᒥᓇ ᐸᑭ 

ᑕᐦᐃᓇᑭᑌ ᒥᒋᑦ, ᐱᒥᑌ ᐁᑲᐧ ᑯᑕᑭᔭᐣ ᑫᑯᓇᐣ, ᐁᑲᐧ ᑕᒥᓄᓭᐊᐧᐣ ᐃᐧᒋᐦᐃᐁᐧᐃᐧᐣ ᑲᑕᑲᐧᑭᐣ ᑕᔑᑫᐃᐧᓂᐠ ᑐᑲᐣ 

ᒪᐡᑭᑭᐃᐧ ᐱᒧᒋᑫᐃᐧᐣ, ᑭᐦᑭᓄᐦᐊᒪᑫᐃᐧᐣ ᐁᑲᐧ ᐃᐧᒋᐦᐃᐁᐧᐃᐧᐣ. ᐁᑲᐧ ᐅᐡᑭᒥᑲᓇᑫᐃᐧᐣ ᓂᑕᔑᑫᐃᐧᓂᓇᐣ ᑲᔦ ᐅᐡᑭ 

ᐅᒋᑕᒪᓱᐃᐧᓇᐣ ᑕᑕᑲᐧᓄᐣ ᒥᐡᑯᐨ ᑲᐧᔭᐠ ᓂᑕᔑᑫᐃᐧᓂᐊᐧᐣ ᒋᐱᒧᐣᑎᓱᒪᑲᐠ. 

ᐁᑲᐧ ᐅᐁᐧ ᒥᑲᓇᑫᐃᐧᐣ ᒪᐊᐧᐨ ᑲᔦ ᒥᐡᑕᐦᐃ ᐊᓂᔑᓇᐯᐃᐧ ᑕᔑᑫᐃᐧᓇᐣ ᐅᑲᐅᑎᓇᓇᐊᐧ ᔓᓂᔭᑫᐃᐧ ᐅᒋᑕᒪᓱᐃᐧᓇᐣ 

ᒥᓇ ᐱᑯ ᑯᑕᑭᔭᐠ. ᐁᑲᐧ ᐅᐁᐧ ᑕᔑᑫᐃᐧᐣ ᒥᑲᓇᑫᐃᐧᐣ ᐸᑯᓭᐣᑕᑲᐧᐣ ᒋᐅᒋᑕᑲᐧᑭᐣ ᐊᓄᑭᐃᐧᓇᐣ ᒣᑲᐧᐨ 

ᐱᒪᓄᑭᓇᓂᐊᐧᐠ ᒥᓇ ᒣᑲᐧᐨ ᐱᒧᒋᑲᓂᐊᐧᐠ. ᐁᑲᐧ ᒪᐊᐧᐨ ᑲᔦ ᒥᐡᑕᐦᐃ ᑫᑯᓇᐣ ᐅᑲᒥᓄᓴᐦᐃᑯᐣ ᒪᕑᑎᐣ ᐸᐧᓫᐢ ᑕᔑᑫᐃᐧᐣ 

ᐅᐁᐧ ᐊᓄᑭᐃᐧ ᐅᒋᑕᒪᓱᐃᐧᓇᐣ ᐅᒋ ᑕᐱᓀᑲ ᓂᑕᓂᔑᓇᐯᒥᓇᓇᐠ ᑕᐁᐧᒋᓭᓂ ᐊᐣᑎ ᑫᐅᒋᐱᒥᔭᐊᐧᐨ 

ᐱᒥᔭᐦᑭᐊᐧᓂᓂᐠ. 

ᐁᑲᐧ ᐃᐧᓂᑯ ᐁᑭᑫᐣᑕᑲᐧᐠ ᐅᐁᐧ ᒥᑲᓇᑫᐃᐧᐣ ᑲᐃᐧ ᐅᔑᑕᒪᐊᐧᑲᓄᐨ ᒪᕑᑎᐣ ᐸᐧᓫᐢ ᐊᓂᔑᓇᐯᐃᐧ ᑕᔑᑫᐃᐧᐣ, ᔕᑯᐨ 

ᐅᐣᑌᕑᐃᔪ ᐅᑭᒪᐃᐧᐣ ᑫᐃᐧᐣ ᐊᓂ ᓂᑲᐣ ᐅᐃᐧᔭᐸᒋᑐᐣ ᐁᐧᐃᐧᓇᓇᑕᐊᐧᓯᓂᐊᐧᑫᐨ. ᐁᑲᐧ ᐅᐁᐧ ᒥᑲᓇᑫᐃᐧᐣ 

ᐅᐣᑌᕑᐃᐁ ᐅᑭᒪᐃᐧᐣ ᑫᐃᐧᐣ ᐊᓱᑕᒪᑫ ᒋᐸᑭᑎᓇᑭᐣ ᐊᓄᑭᐃᐧᓇᐣ, ᒥᐡᑯᐨ ᑭᓇᐧᑲᐢ ᒋᑕᑲᐧᑭᐣ ᐃᐧᒋᐦᐃᐁᐧᐃᐧᓇᐣ ᒥᓇ 

ᑲᐧᔭᐠ ᐊᐃᐧᔭᐠ ᒋᐃᔑᓭᓂᐠ ᐅᐱᒪᑎᓱᐃᐧᓂᐊᐧ ᐃᒪ ᑭᒋᑭᐁᐧᑎᓄᐠ. 

ᐁᑲᐧ ᑲᐧᓂᐣ ᐅᐁᐧ ᑕᔑᑫᐃᐧᐣ ᒥᑲᓇᑫᐃᐧᐣ ᑲᑭᓇ ᑫᑯᓇᐣ ᑕᒥᓂᓂᑲᑌᐊᐧᓄᐣ, ᔕᑯᐨ ᓂᓯᑕᐃᐧᓇᑲᐧᐣ ᑲᐧᔭᐠ ᑫᑯᓇᐣ 

ᒋᐅᒋᐅᔑᐅᒪᑲᑭᐣ. ᐁᑲᐧ ᒥᓇ ᐁᐸᑭᑌᓭᐠ ᐅᑫᐧᓂᐊᐧᐣ ᐅᐡᑭ ᐅᒋᑕᒪᓱᐃᐧᓇᐣ ᒋᐊᓄᒋᑕᑲᐧᑭᐣ ᐅᒪ ᑕᔑᑫᐃᐧᓂᐠ ᒥᓇ 

ᑲᐧᔭᐠ ᐸᑯᓭᓂᒧᐃᐧᐣ ᒋᐊᓂᐃᔑᓇᑲᐧᐠ ᐊᓂ ᓂᑲᐣ. 

ES 3. ᐁᑲᐧ ᓂᑎᓇᑭᓱᐃᐧᓂᓇᐣ 

ᓂᓇᐊᐧᐨ, ᒪᕑᑎᐢ ᐸᐧᓫᐢ ᐊᓂᔑᓇᐯᐃᐧ ᑕᔑᑫᐃᐧᐣ, ᑲᐊᓄᑲᑕᒪᐠ ᒋᐊᓂ ᑕᑲᐧᐠ ᑕᔑᑫᐃᐧᐣ ᒥᑲᓇᑫᐃᐧᐣ. ᐁᑲᐧ ᓂᓇᐊᐧᐨ 

ᐊᓂᔑᓇᐯᐃᐧ ᑕᔑᑫᐃᐧᐣ ᐱᓇᒪ ᑲᑭᓇ ᑫᑯᓇᐣ ᒋᑲᑫᐧᒋᒥᑯᔭᐠ. ᐁᑲᐧ ᓂᑕᔭᐊᐧᒥᐣ ᐯᔑᐠ ᐅᑭᒪᑲᐣ ᒥᓇ ᐁᐃᓇᓀᐤ 

ᐅᓇᔑᐁᐧᐃᐧᓂᓂᐊᐧᐠ, ᐁᑲᐧ ᑕᑕᓱ ᓂᔑᔭᐦᑭ ᐱᒋᐁᐧᐱᓂᑲᓂᐊᐧᐣ ᐊᐦᐃ ᐁᐱᒥᓂᔕᐦᐃᑲᑌᐠ ᐅᑭᒪᐃᐧ 

ᐱᒋᐁᐧᐱᓂᑫᐃᐧᐣ ᐅᓇᔑᐁᐧᐃᐧᐣ ᑲᐃᓇᑌᐠ. ᐁᑲᐧ ᐅᐁᐧ ᒪᒪᐤ ᑲᐃᓇᑭᓯᔭᐠ, ᓂᑐᑭᒪᑲᓂᓇᐣ ᐁᑲᐧ 

ᓂᑐᓇᔑᐁᐧᐃᐧᒥᓇᓇᐠ ᑫᐃᐧᓇᐊᐧ ᐸᐸᒥᓱᐃᐧᓇᐣ ᐅᑕᔭᓇᐊᐧ ᑕᐱᐡᑯᐨ ᑲᐊᓄᑲᑕᒧᐊᐧᐨ ᐅᐁᐧ ᑕᔑᑫᐃᐧᐣ ᒥᑲᓇᑫᐃᐧᐣ 

ᐁᑲᐧ ᒥᓇ ᑫᒋᓇᐨ ᒋᐱᒥᑲᑫᐧᒋᒪᑲᓄᐊᐧᐨ ᒥᓇ ᒋᓇᑐᑕᐊᐧᑲᓄᐊᐧᐨ ᐊᐃᐧᔭᐠ ᑲᑲᐯᔑᐊᐧᐨ ᑕᔑᑫᐃᐧᓂᐠ. ᐁᑲᐧ ᒥᓇ 

ᐸᐸᒥᓯᐊᐧᐠ ᑫᒋᓇᐨ ᑲᐧᔭᐠ ᒋᐊᓄᑭᑕᒪᐊᐧᐊᐧᐨ ᐅᑕᓂᔑᓇᐯᒧᐊᐧᐣ ᑕᐱᐡᑯᐨ ᑫᑯᓇᐣ ᑲᐃᔑᐸᑯᓭᐣᑕᑲᐧᑭᐣ ᐅᒪ 

ᓂᑕᔑᑫᐃᐧᓂᓇᐣ. ᐁᑲᐧ ᓂᑐᑭᒪᑲᓂᓇᐣ ᒥᓇ ᓂᑐᓇᔑᐁᐧᐃᐧᒥᓇᓇᐠ ᐅᑲᓄᑕᓇᐊᐧ ᐊᓂᐣ ᑫᐃᔑᒪᐦᒋᐃᐧᒋᑲᑌᐠ ᐅᐁᐧ 

ᑕᔑᑫᐃᐧᐣ ᒥᑲᓇᑫᐃᐧᐣ ᒥᓇ ᒋᑭᑭᓄᐡᑲᑯᐊᐧᐨ ᐅᑕᓂᔑᓇᐯᒧᐊᐧᐣ ᐁᑲᐧ ᐅᑭᒋᐦᐊᔭᒧᐊᐧᐣ. 

ᐁᑲᐧ ᐁᐦᐊᐠ ᒪᕑᑎᐣ ᐸᐧᓫᐢ ᐊᓂᔑᓇᐯᐃᐧ ᑕᔑᑫᐃᐧᐣ ᒥᑲᓇᑫᐃᐧᐣ ᐊᓄᑭᐃᐧᐣ ᐊᓄᑭᓇᑲᓇᐠ (ᐊᓄᑭᐃᐧᐣ 

ᐅᑕᓄᑭᑕᒪᑫᐠ) ᑭᐅᓇᓴᑲᓄᐊᐧᐠ ᒋᐃᐧᒋᑐᐊᐧᐨ ᐅᐁᐧ ᑲᑲᐧᔭᒋᑲᒋᑌᐠ ᐊᐦᑭᐃᐧ ᓇᓇᑲᒋᒋᑫᐃᐧᐣ / ᒥᓇ ᐊᐧᓇᒋᑫᐃᐧᓇᐣ, 

ᐁᑲᐧ ᒥᓇ ᑲᔭᐸᒋᑐᐊᐧᐨ ᐃᐧᑕᒪᑫᐃᐧ ᐁᑲᐧ ᐃᐧᑕᓄᑭᒥᑐᐃᐧ ᐊᑯᓭᐣᒋᑫᐃᐧᓇᐣ. ᐁᑲᐧ ᐅᑫᐧᓂᐊᐧᐠ ᐅᑕᓄᑭᑕᒪᑫᐠ ᐁᐦᐊᐠ 

ᓂᔑᐣ ᑕᔑᑫᐃᐧᓂᐠ ᐅᒋᐊᐧᐠ, ᒥᓇ ᐅᑕᓄᑭᑕᒪᑫ ᑲᓂᑲᓂᐡᑲᐠ, ᐁᑲᐧ ᐊᓂᑭᓇᑲᓀᔕᐠ. ᐁᑲᐧ ᐅᑫᐧᓂᐊᐧᐠ 

ᐅᑕᓄᑭᑕᒪᑫᐠ ᒥᑫᐧᐊᐧᐠ ᑭᐦᑭᓄᔑᓄᐃᐧᐣ, ᒪᒋᐃᐧᒋᑫᐃᐧᐣ ᒥᓇ ᐃᑭᑐᐃᐧᓇᐣ ᑲᐸᑭᑎᓇᒧᐊᐧᐨ ᓂᑐᑭᒪᑲᓂᓇᐣ ᐁᑲᐧ 

ᓂᑐᓇᔑᐁᐧᒥᓇᓇᐠ, ᒥᓇ ᑕᔑᑫᐃᐧᓂᐠ ᐊᐃᐧᔭᐠ ᑲᐃᐧᑕᒪᑫᐊᐧᐨ ᐁᑲᐧ ᑕᔑᑫᐃᐧᓂᐠ ᐊᐃᐧᔭᐠ ᑲᐅᒋᑎᐯᐣᑕᑯᓯᐊᐧᐨ. 

ᐁᑲᐧ ᐅᑫᐧᓂᐊᐧᐠ ᐅᑕᓄᑭᑕᒪᑫᐠ ᐱᒧᒋᑫᑕᒪᑫᐊᐧᐠ ᒥᓇ ᐁᐱᒥᑭᑭᓄᓇᐊᐧᐨ ᐊᓄᑭᓇᑲᓀᔕᐣ, ᑐᑲᐣ ᔓᓂᔭᐃᐧ 

ᐱᒧᒋᑫᐃᐧᓂᐠ, ᒥᓇ ᐁᑲᓄᑕᒧᐊᐧᐨ ᑲᑫᐧᑌᐃᐧᓇᐣ ᒥᓇ ᐁᓇᓇᑲᒋᑐᐊᐧᐨ ᒪᓯᓇᐦᐃᑲᓇᐣ ᐁᑲᐧ ᐊᓂᐣ ᐱᑯ ᒥᓇ 

ᑲᐃᔑᐸᑯᓭᐣᑕᑯᓯᐊᐧᐨ ᐅᑐᑕᓇᐊᐧ. ᐁᑲᐧ ᐅᑕᓄᑭᑕᒪᑫᐠ ᑲᔦ ᐅᐱᒥᐃᐧᑕᓄᑭᒪᐊᐧᐣ ᐅᑭᒪᑲᓇᐣ ᐁᑲᐧ 

ᐅᓇᔑᐁᐧᐃᐧᓂᓂᐊᐧᐣ ᐁᐱᒥᑎᐸᒋᒧᑕᐊᐧᐊᐧᐨ ᐅᐁᐧ ᐊᓄᑭᐃᐧᐣ ᐅᒋ, ᒥᓇ ᑲᐃᐧ ᐊᓂ ᐃᔑᓇᑯᒋᑲᑌᑭᐣ ᑫᑯᓇᐣ. ᐁᑲᐧ 

ᒥᓇ ᑭᒋᐊᓄᑭᓇᑲᓇᐣ ᐅᐃᐧᑕᓄᑭᒪᐊᐧᐣ ᐁᓇᓇᑕᐊᐧᐸᑕᒧᐊᐧᐨ ᐊᐣᑎ ᑫᐅᒋᒥᓇᐊᐧᐨ ᒪᕑᑎᐣ ᐸᐧᓫᐢ ᑕᔑᑫᐃᐧᐣ 

ᒪᐊᐧᑐᓂᑫᐃᐧᓇᐣ ᒥᓇ ᐃᐧᑕᒪᑫᐃᐧᓇᐣ.  

ES 4. ᐊᓂᐣ ᑲᑭᐅᒋᐅᓂᓇᒪᐠ ᐅᐁᐧ ᓂᒥᑲᓇᒥᓇᐣ 

ᐁᑲᐧ 2007, ᐊᒥᐁᐧ ᐊᔕᔾ ᒥᐡᑕᐦᐃ ᐁᑭᐱᐊᓄᑲᑌᐠ ᒥᓇ ᐁᑭᑲᓇᐊᐧᐸᒋᑲᑌᐠ ᐊᐣᑎ ᑫᐃᓇᑕᒧᐠ ᐅᐁᐧ ᑕᔑᑫᐃᐧᐣ 

ᒥᑲᓇᑫᐃᐧᐣ. ᐁᑲᐧ 2019 ᑲᐊᐦᑭᐊᐧᐠ ᓂᔕᐧᔦᐠ ᑭᑲᓇᐊᐧᐸᒋᑲᑌ ᐊᐣᑎ ᑫᐃᓇᑕᒧᒋᑲᓂᐊᐧᐠ—ᐅᐁᐧ ᓂᐡᑕᑦ 1 ᐁᑲᐧ 

ᒥᓇ ᓂᐃᐧᐣ 4. ᐁᑲᐧ ᐅᑫᐧᓂᐊᐧᐣ ᒪᒪᐤ ᑕᐅᒋᒪᒋᑕᒧᓄᐣ ᐯᔾᑌᕑ ᓴᑲᐦᐃᑲᐣ ᒥᑲᓇᐠ ᐁᑲᐧ ᑭᐁᐧᑎᓄᐠ ᒋᐃᓇᑕᒧᐠ ᑫᒋᓇᐨ 

130 ᑎᐸᐦᐊᑲᐣ ᐊᒪᐧᔦ ᑫᐧᑭᐱᓯᓇᓂᐊᐧᐠ ᐊᐧᐸᓄᐠ ᑲᐃᓇᑐᒧᐠ ᓂᑕᔑᑫᐃᐧᓂᓇᐣ, ᐁᑲᐧ ᑭᐁᐧᑎᓄᐠ ᓀᑫ 

ᒋᐱᒥᓂᔕᐦᐃᑲᑌᐠ ᐅᐁᐧ ᐊᓫᐸᓂ ᓯᐱ. 

ᐁᑲᐧ ᓂᐡᑕᑦ 1 ᒥᓇ ᓂᐃᐧᐣ 4 ᑕᑕᐱᑕ ᑕᐃᔑᐱᒪᑕᒧᓄᐣ, ᒥᓇ ᐁᐅᒋᐊᔭᓱᐢᑯᑕᑎᒪᑲᑭᐣ ᐃᒪ ᑲᐃᐧ 

ᐃᔑᐱᒪᑕᒧᒋᑲᓂᐊᐧᐠ. ᐁᑲᐧ ᒪᒪᐤ ᓂᐦᓯᐣ ᑲᐃᐧᓇᑕᒧᒋᑲᓂᐊᐧᐠ ᑭᑲᓇᐊᐧᐸᒋᑲᑌᐸᓂᐣ ᐁᑲᐧ ᐯᔑᐠ ᒋᐅᓂᓂᑲᑌᐠ. ᐁᑲᐧ 

ᐅᐁᐧ ᐯᔑᐠ ᑲᑭᑲᓇᐊᐧᐸᒋᑲᑌᐠ ᐊᐦᐃᐠ ᒋᐅᒋᐊᓱᑕᒧᐠ ᐅᑯᑭ ᓯᐱᐠ, ᒥᓇ ᐯᔑᑲᐧᔦᐠ ᐃᒪ ᐊᓫᐸᓂ ᓯᐱᐠ 

ᒋᐅᒋᐊᓱᐢᑲᓂᐊᐧᐠ ᐁᑲᐧ ᐊᐱᐣ ᐃᐡᑲᐧᔭᐨ ᐃᒪ ᑲᐅᒋᑫᐧᑭᐱᓯᓇᓂᐊᐧᐠ ᐊᐧᐸᓄᐠ ᓀᑫ ᑲᐃᐧ ᐃᓇᑕᒧᐠ ᒪᕑᑎᐣ ᐸᐧᓫᐢ 

ᐊᓂᔑᓇᐯᐃᐧ ᑕᔑᑫᐃᐧᓂᐠ. 

ᐁᑲᐧ ᓇᐦᓴᐤ 2019 ᐁᑲᐧ 2024 ᑲᐊᐦᑭᐊᐧᐠ, ᑭᒋᐊᓄᑭᓇᑲᓇᐠ ᐅᑭᒪᐊᐧᑐᓇᓇᐊᐧᐸᐣ ᑫᑯᓇᐣ ᑐᑲᐣ ᐅᑕ ᐅᐁᐧ 

ᐊᓄᑭᐃᐧᐣ ᑲᐃᔑᓇᑲᒋᑐᐊᐧᐨ ᒥᓇ ᒋᓂᓯᑐᑕᒧᐊᐧᐨ ᑫᑯᓇᐣ ᑲᑕᑲᐧᓂᓂᑭᐣ ᐊᐦᑭᑲᐠ, ᒥᓇ ᐸᒥᐦᐃᑎᓱᐃᐧᐣ ᐁᑲᐧ 

ᐊᓂᔑᓇᐯᐃᐧ ᐃᔑᒋᑫᐃᐧᓇᐣ. ᐁᑲᐧ ᒣᑲᐧᐨ ᑲᓂᐦᐱᐠ 2023, ᐅᑫᐧᓂᐊᐧᐠ ᑲᑭᓇ ᑭᒋᐊᓄᑭᓇᑲᓇᐠ ᑭᑲᑫᐧᒋᒪᑲᓄᐊᐧᐠ 

ᐅᒪᐊᐧᑐᐃᐧᓂᑫᐃᐧᓂᐊᐧᐣ ᐅᒋ, ᐊᐦᐃ ᑲᔦ ᐊᓂᔑᓇᐯᐃᐧ ᑭᑫᐣᑕᒪᐃᐧᐣ, ᑕᐱᐡᑯᐨ ᐅᐁᐧ ᓂᐡᑕᑦ 1 ᐁᑲᐧ ᓂᐃᐧᐣ 4 

ᒋᒪᒪᐃᐧ ᑲᓇᐊᐧᐸᒋᑲᑌᑭᐣ ᑫᐃᔑᐱᒪᑕᒧᒋᑲᓂᐊᐧᐠ. ᐁᑲᐧ ᑲᑭᒪᒪᐃᐧ ᓇᓇᑲᒋᒋᑲᑌᑭᐣ ᑫᑯᓇᐣ, ᒥᓇ ᑕᔑᑫᐃᐧᐣ 

ᐅᐸᑯᓭᐣᒋᑫᐃᐧᓇᐣ ᑲᑭᐊᐸᑕᓂᓂᑭᐣ, ᐁᑲᐧ ᐁᐦᐊᐠ ᐊᐃᐧᔭᐠ ᑲᑲᐯᔑᐊᐧᐨ ᑕᔑᑫᐃᐧᓂᐠ ᑭᒥᓇᑲᓄᐊᐧᐠ, ᒥᓇ 

ᓂᑐᑭᒪᑲᓂᓇᐣ ᐁᑲᐧ ᓂᑐᓇᔑᐁᐧᐃᐧᓂᓇᓇᐠ, ᒥᓇ ᐊᓂᔑᓇᐯᐃᐧ ᑕᔑᑫᐃᐧᓇᐣ, ᒥᓇ ᑯᑕᑭᔭᐠ ᐊᐧᐃᔭᐠ ᐁᑲᐧ ᐅᑭᒪᐃᐧ 

ᐱᒧᒋᑫᐃᐧᑲᒥᑯᐣ. ᐁᑲᐧ ᐅᑫᐧᓂᐊᐧᐣ ᒪᔭᑦ ᐸᑯᓭᐣᒋᑫᐃᐧᓇᐣ ᒪᐊᐧᐨ ᑭᒪᒥᑎᓀᐣᒋᑲᑌᐊᐧᓄᐣ ᑲᑭᐸᑭᑎᓇᒧᐊᐧᐨ ᐊᐃᐧᔭᐠ, 

ᐁᑲᐧ ᒪᔭᑦ ᑲᐃᓀᐣᒋᑲᑌᐠ ᑫᐃᓇᑕᒧᐠ ᑭᒥᓇᑲᓄᐊᐧᐠ ᐅᑭᒪᑲᐣ ᐁᑲᐧ ᐅᓇᔑᐁᐧᐃᐧᓂᓂᐊᐧᐠ ᒋᒪᒥᑎᓀᐣᑕᒧᐊᐧᐨ. ᐁᑲᐧ 

ᐅᑭᒪᐃᐧ ᐅᓇᔑᐁᐧᐃᐧ ᐯᐸᐣ ᑭᒪᓯᓇᐦᐃᑲᑌ ᐊᐣᑎ ᑲᐃᐧᓇᑕᒧᒋᑲᓂᐊᐧᐠ (ᐊᐣᑎ ᑲᐃᐧᓇᑕᒧᐠ) ᒣᑲᐧᐨ ᐊᐧᑲᐡᐟᐱᓯᑦ 26, 

2024.  

 

ES 5. ᐃᓇᑭᓱᐃᐧᓇᐣ ᐅᐁᐧ ᐱᒧᒋᑫᐃᐧᐣ ᐅᒋ 

ᐁᑲᐧ ᐊᒪᐧᔦ ᒥᑲᓇᑲᓂᐊᐧᐠ, ᐱᓇᒪ ᐅᔕ ᓇᓇᑲ ᐃᔑᒋᑫᐃᐧᓇᐣ ᑕᔕᐳᓂᑲᑌᐊᐧᓄᐣ, ᑐᑲᐣ ᐁᐸᑭᑎᓂᑲᑌᐠ ᑭᔭᑦ 

ᒋᒪᒋᒥᑲᓇᑲᓂᐊᐧᐠ ᐁᑲᐧ ᒥᓇ ᑫᑯᓇᐣ ᒋᐅᓇᑌᑭᐣ ᐃᒪ ᑲᐃᐧᑕᓇᓄᑭᓇᓂᐊᐧᐠ. ᐁᑲᐧ ᐅᐁᐧ ᑕᔑᑫᐃᐧᐣ ᒥᑲᓇᑫᐃᐧᐣ 

ᑲᐊᓂᒧᒋᑲᑌᐠ, ᐱᓇᒪ ᐅᔕ ᐅᐣᑌᕑᐃᔪ ᐅᑭᒪᐃᐧᐣ ᐁᑲᐧ ᑲᓇᑕ ᐅᑭᒪᐃᐧᐣ ᐅᐸᑯᓭᐣᒋᑫᐃᐧᓂᐊᐧᐣ ᑕᑐᒋᑲᑌᐊᐧᓄᐣ 

ᐊᒪᐧᔦ ᔕᐳᓂᑲᑌᑭᐣ ᐅᑫᐧᓂᐊᐧᐣ ᑲᐸᓭᐣᑕᑲᐧᑭᐣ ᒋᑐᒋᑲᑌᑭᐣ. 

ᐁᑲᐧ ᑲᑭᐅᓇᓯᓇᐦᐃᑲᑌᐠ ᐅᐁᐧ ᐊᐦᑭᐃᐧ ᓇᓇᑲᒋᒋᑫᐃᐧᐣ/ᐁᑲᐧ ᐊᐧᓇᒋᑫᐃᐧᓇᐣ ᑭᑲᐧᔭᒋᒋᑲᑌ ᑫᒋᓇᐨ 

ᐁᐱᒥᓂᔕᐦᐃᑲᑌᐠ ᐅᑫᐧᓂᐊᐧᐣ ᒪᒪᐤ ᐅᐣᑌᕑᐃᔪ ᐁᑲᐧ ᑲᓇᑕ ᐅᑐᓇᒋᑫᐃᐧᓂᐊᐧᐣ ᐁᑲᐧ ᒥᓇ ᑲᐃᔑᐸᑯᓭᐣᑕᑲᐧᐠ ᐅᐁᐧ 

ᐊᓄᑭᐃᐧᐣ. ᐁᑲᐧ ᐃᑭᑐᐃᐧᓇᐣ ᐅᐁᐧ ᑲᐸᑭᑎᓂᑲᑌᐠ ᐯᐸᐣ ᐱᓇᒪ ᑕᓇᓇᑲᒋᒋᑲᑌ ᒥᓇ ᑲᐧᔭᐠ ᒋᐃᔑᓇᑲᐧᐠ ᐊᐱᐣ 

ᐅᐁᐧ ᑲᐃᐧ ᐊᓂ ᑭᔑᒋᑲᑌᐠ ᐯᐸᐣ ᐊᐦᑭᐃᐧ ᓇᓇᑲᒋᒋᑫᐃᐧᐣ / ᒥᓇ ᐊᐧᓇᒋᑫᐃᐧᓇᐣ. 

ᐁᑲᐧ ᑲᐊᓄᑲᑕᒧᐊᐧᐨ ᐱᓇᒪ ᑲᐧᔭᐠ ᐅᑲᓇᓇᑲᒋᑐᓇᐊᐧ ᐅᐁᐧ ᐃᐧᑕᒪᑫᐃᐧᐣ ᑲᑭᑲᐧᔭᒋᒋᑲᑌᐠ ᒥᓇ ᒋᐅᓀᐣᑕᒧᐊᐧᐨ 

ᑭᐡᐱᐣ ᑫᔕᐳᓂᑲᑌᑫᐧᐣ ᓇᐣᑕ ᑲᔦ ᑲᐃᐧᐣ ᐅᐁᐧ ᑲᑭᑭᔑᒋᑲᑌᐠ ᐊᐦᑭᐃᐧ ᓇᓇᑲᒋᒋᑫᐃᐧᐣ / ᒥᓇ ᐊᐧᓇᒋᑫᐃᐧᓇᐣ. 

ES 6. ᐁᑲᐧ ᑲᐃᔑᑲᓇᐊᐧᐸᑕᒪᐠ 

ᐁᑲᐧ ᑲᐃᓇᑌᐠ ᒋᑭᔑᒋᑲᑌᐠ ᐅᐁᐧ ᐊᐦᑭᐃᐧ ᓇᓇᑲᒋᒋᑫᐃᐧᐣ / ᒥᓇ ᐊᐧᓇᒋᑫᐃᐧᓇᐣ ᒪᐊᐧᐨ ᐊᓂᒪᐣ ᒋᑭᔑᒋᑲᑌᐠ ᒥᓇ 

ᑲᐧᔭᐠ ᐁᑲᐧᔭᒋᒋᑲᑌᐠ. ᐁᑲᐧ ᑲᑭᔑᒋᑲᑌᐠ ᐅᐁᐧ ᐊᐦᑭᐃᐧ ᓇᓇᑲᒋᒋᑫᐃᐧᐣ / ᒥᓇ ᐊᐧᓇᒋᑫᐃᐧᓇᐣ ᐅᐁᐧ ᒥᑲᓇᑫᐃᐧᐣ ᐅᒋ 

ᐱᓇᒪ ᐸᑯᓭᐣᑕᑲᐧᐣ ᒋᔕᐳᓂᑲᑌᑭᑌᐣ ᐅᑫᐧᓂᐊᐧᐣ ᒪᒪᐤ ᐅᐣᑌᕑᐃᔪ ᒥᓇ ᑲᓇᑕ ᐅᐸᑯᓭᐣᒋᑫᐃᐧᓂᐊᐧᐣ. ᐁᑲᐧ 

ᐅᑫᐧᓂᐊᐧᐣ ᒐᐸᔑᐢ ᓂᐱᑌᓯᓇᐦᐃᑲᑌᐊᐧᐣ ᐊᓂᐣ ᒪᔭᑦ ᑫᑐᒋᑲᑌᐠ ᐅᑫᐧᓂᐊᐧᐣ ᒋᑭᔑᒋᑲᑌᑭᐣ ᓇᓇᑲᒋᒋᑫᐃᐧᓇᐣ 

ᑲᐸᑯᓭᐣᑕᑲᐧᑭᐣ. 

◆ ᐊᓂᔑᓇᐯᐃᐧ ᑭᑫᐣᑕᒪᐃᐧᐣ: ᐁᑲᐧ 2019, ᐅᑫᐧᓂᐊᐧᐠ ᐅᑕᓄᑭᑕᒪᑫᐠ ᐊᐦᐃ ᐅᑭᒪᒋᑐᓇᐊᐧ ᐱᒧᒋᑫᐃᐧᐣ 

ᑕᐱᐡᑯᐨ ᒋᒪᐊᐧᑐᓂᑲᑌᐠ ᐊᓂᔑᓇᐯᐃᐧ ᑭᑫᐣᑕᒪᐃᐧᐣ. ᐁᑲᐧ ᐅᐁᐧ ᒣᑲᐧᐨ ᑲᑭᑲᐧᔭᒋᒋᑲᑌᑭᐸᐣ ᐊᐦᑭᐃᐧ 

ᓇᓇᑲᒋᑫᐃᐧᐣ / ᐁᑲᐧ ᐊᐧᓇᒋᑫᐃᐧᓇᐣ ᐊᑎᐟ ᑕᔑᑫᐃᐧᓇᐣ ᐅᑭᐸᑭᑎᓇᓇᐊᐧᐸᐣ ᐊᓂᔑᓇᐯᐃᐧ 

ᑭᑫᐣᑕᒪᐃᐧᐣ. ᐁᑲᐧ ᐊᒥᐅᐁᐧ ᑲᔦ ᐅᑫᐧᓂᐊᐧᐣ ᑲᔭᐸᒋᒋᑲᑌᑭᐣ ᐅᒪ ᐊᓄᑭᑕᒪᑫᐃᐧᓂᐠ. ᐁᑲᐧ ᒪᒪᐤ 

ᐊᓂᔑᓇᐯᐃᐧ ᑭᑫᐣᑕᒪᐃᐧᐣ ᒥᓇ ᐁᐧᒥᑎᑯᔑᐃᐧ ᑭᑫᐣᑕᒪᐃᐧᐣ ᑲᔦ ᑭᐊᐸᒋᒋᑲᑌᐊᐧᐣ ᑕᐱᐡᑯᐨ ᑲᐧᔭᐠ 

ᒋᑲᓇᐊᐧᐸᒋᑲᑌᑭᐣ ᐊᔕᔾ ᑫᑯᓇᐣ ᑲᑕᑲᐧᑭᐣ, ᒥᓇ ᑲᔦᐱᑯ ᑫᑯᓇᐣ ᑫᐊᐧᓇᒋᑫᒪᑲᑭᐣ ᐁᑲᐧ ᒥᐡᑯᐨ ᑲᐧᔭᐠ 

ᒋᑲᓇᐊᐧᐸᒋᑲᑌᐠ ᐊᓂᐣ ᑫᐃᔑᐊᓄᑲᑌᑭᐣ ᒪᒋᒋᑫᐃᐧᓇᐣ ᒥᓇ ᓇᓇᑲᒋᒋᑫᐃᐧ ᐊᐸᒋᒋᑲᓇᐣ ᒋᐊᐸᑕᑭᐣ. 

◆ ᐁᑲᐧ ᐊᐊᐧᓀᓄᔭᐠ ᑲᓇᓇᑲᒋᒋᑲᑌᐠ: ᐁᑲᐧ ᐅᐁᐧ ᑲᐅᒋᐊᐸᒋᒋᑲᑌᐠ ᒋᐃᐧᒋᐦᐃᐁᐧᒪᑲᐠ ᒋᓂᓯᑐᒋᑲᑌᐠ 

ᐊᐊᐧᓀᓇᐠ ᑲᐊᐧᓇᐦᐊᑲᓄᐊᐧᑫᐧᐣ ᐅᐁᐧ ᒥᑲᓇᑫᐃᐧᐣ ᐅᒋ ᒥᓇ ᒋᓇᓇᑲᒋᒋᑲᑌᐠ ᐊᓂᐣ ᐸᑲᐣ 

ᑫᐃᔑᐊᐧᓇᐦᐃᑯᐊᐧᑫᐧᐣ. ᐊᑎᑲ ᐅᑫᐧᓂᐊᐧᐠ ᑐᑲᐣ ᐃᑫᐧᐊᐧᐠ ᓇᐣᑕ ᑕᐊᐧᓇᐦᐊᑲᓄᐊᐧᐠ ᐅᓴᑦ ᐅᑫᐧᓂᐊᐧᐣ 

ᐊᓄᑭᐃᐧ ᑕᓇᐳᐃᐧᓇᐣ ᑲᐯᔑᓇᑲᐧᓂᓂᑭᐣ ᐅᑕᔑᑫᐃᐧᓂᐊᐧᐠ ᐁᑲᐧ ᓇᐣᑕ ᑲᔦ ᐁᐦᐊᐠ ᐊᓂᔑᓇᐯᐃᐧ 

ᐊᓄᑭᓇᑲᓇᐠ ᐅᑲᒪᔭᑫᐣᑕᓇᐊᐧ ᐸᑲᐣ ᐊᐃᐧᔭᐣ ᑲᐃᐧᑕᓄᑭᒪᐊᐧᐨ. ᐁᑲᐧ ᒪᐊᐧᐨ ᐅᐁᐧ ᓇᓇᑲᒋᒋᑫᐃᐧᐣ 

ᑭᒋᓀᐣᑕᑲᐧᓂᓂ ᒪᕑᑎᐣ ᐸᐧᓫᐢ ᐊᓂᔑᓇᐯᐃᐧ ᑕᔑᑫᐃᐧᐣ ᒋᑭᑫᐣᑕᐠ ᑕᐱᓀᑲ ᓇᐊᐧᒋᓂᐊᐧᐠ. ᐁᑲᐧ ᒥᓇ ᐅᐁᐧ 

ᓇᓇᑲᒋᒋᑫᐃᐧᐣ ᐸᑲᐣ ᑭᑐᒋᑲᑌ ᑲᑭᓇᓇᑲᒋᒋᑲᑌᐠ, ᑕᐱᓀᑲ ᐊᑎᐟ ᐅᑫᐧᓂᐊᐧᐠ ᐊᐃᐧᔭᐠ ᑲᐃᐧᐣ ᒋᑎᐱᑫᓭᐊᐧᐨ 

ᐊᐧᓇᓭᐃᐧᓂᐠ ᐊᐱᒋᐃᐧᐣ ᐅᑫᐧᓂᐊᐧᐠ ᑯᑕᑭᔭᐠ ᐊᐃᐧᔭᐠ. 

◆ ᓇᓇᑲ ᑫᑯᓇᐣ ᑲᑲᓇᐊᐧᐸᒋᑲᑌᐣ: ᐁᑲᐧ ᒪᒪᐤ 20 ᑫᑯᓇᐣ ᑲᓇᐊᐧᐸᒋᑲᑌᐊᐧᐣ ᐅᒪ ᐊᐦᑭᐃᐧ ᓇᓇᑲᒋᒋᑫᐃᐧᓂᐠ 

/ ᐁᑲᐧ ᐊᐧᓇᒋᑫᐃᐧᓂᐠ, ᐊᑎᑲ ᑐᑲᐣ ᓂᐦᐱ ᑲᑕᑲᐧᐠ ᐊᐧᑭᑕᑲᒥᐠ, ᐁᑲᐧ ᒥᓇ ᑲᐃᓇᐸᒋᒋᑲᑌᐠ. ᐁᑲᐧ ᐅᑫᐧᓂᐊᐣ 

ᑲᑲᓇᐊᐧᐸᒋᑲᑌᑭᐣ ᓂᐦᐱ, ᐊᐦᑭ ᐁᑲᐧ ᐊᐃᐧᔭᐠ. 

◆ ᑲᑭᒋᓀᐣᑕᑲᐧᑭᐣ ᑫᑯᓇᐣ: ᐁᑲᐧ ᐅᐁᐧ ᓇᓇᑲᒋᒋᑫᐃᐧᐣ ᑫᑯᓇᐣ ᑭᑲᓇᐊᐧᐸᒋᑲᑌᐊᐧᓄᐣ ᒪᐊᐧᐨ 

ᑲᑭᒋᓀᐣᑕᒧᐊᐧᐨ ᐊᓂᔑᓇᐯᐠ, ᒥᓇ ᐊᐃᐧᔭᐠ, ᒥᓇ ᐅᑭᒪᐃᐧ ᐊᓄᑭᓇᑲᓇᐠ ᐁᑲᐧ ᑯᑕᑭᔭᐠ ᐊᓄᑭᓇᑲᓇᐠ ᐁᑲᐧ 

ᐊᓂᐣ ᑫᐃᔑᐊᐧᓇᒋᑫᒪᑲᐠ ᐅᐁᐧ ᒥᑲᓇᑫᐃᐧᐣ; ᐁᑲᐧ ᐊᒥᐅᐁᐧ ᐅᑫᐧᓂᐊᐧᐣ ᐁᐃᔑᓂᑲᑌᑭᐣ ᑲᑭᒋᓀᐣᑕᑲᐧᑭᐣ 

ᑫᑯᓇᐣ. ᐁᑲᐧ ᐅᑫᐧᓂᐊᐧᐣ ᓂᐡᑕᑦ ᑫᑯᓇᐣ ᑲᑭᒪᓯᓇᐦᐊᒧᐊᐧᐨ ᐁᐦᐊᐠ ᐅᑭᒪᐃᐧ ᐱᒧᒋᑫᐃᐧᑲᒥᑯᐣ. ᐁᑲᐧ ᐅᐁᐧ 

ᒣᑲᐧᐨ ᑲᐱᒥᐅᔑᒋᑲᑌᐠ ᓇᓇᑕᐃᐧᑭᑫᐣᒋᑫᐃᐧᐣ, ᒪᐊᐧᐨ ᑲᑭᒋᓀᐣᑕᑲᐧᑭᐣ ᑫᑯᓇᐣ ᑭᐅᒋᓇᑲᓯᓇᐦᐃᑲᑌᐊᐧᓄᐣ 

ᐊᐦᐃ ᑲᔦ ᒋᐊᐸᑕᐠ ᐊᓂᔑᓇᐯᐃᐧ ᑭᑫᐣᑕᒪᐃᐧᐣ ᒥᓇ ᐁᑭ ᐊᔭᒥᔭᑲᓄᐊᐧᐨ ᐊᓂᔑᓇᐯᐠ ᒪᕑᑎᐣ ᐸᐧᓫᐢ 

ᑕᔑᑫᐃᐧᓂᐠ ᑲᐅᒋᐊᐧᐨ ᐁᑲᐧ ᑯᑕᑭᔭᐣ ᑕᔑᑫᐃᐧᓇᐣ. 

◆ ᑲᐊᐧᐸᒋᑲᑌᑭᐣ ᑫᑯᓇᐣ: ᐁᑲᐧ ᐊᐦᐃ ᒥᓇ ᑭᐊᓄᑲᑌ ᒋᒥᑭᑲᑌᐠ ᑫᑯᓀᓇᐣ ᑫᐊᐧᓇᒋᑲᑌᑭᐣ ᒥᓇ ᐊᓂᐣ ᑫᑯᓇᐣ 

ᑫᐃᔑᐊᑎᓭᑭᐣ ᐅᓴᑦ ᐅᐁᐧ ᑕᔑᑫᐃᐧᐣ ᒥᑲᓇᑫᐃᐧᐣ ᑲᐃᐧᑐᒋᑲᑌᐠ. ᐁᑲᐧ ᐊᒥᐅᐁᐧ ᐅᑫᐧᓂᐊᐧᐣ 

ᐁᐃᔑᓂᑲᑌᑭᐣ ᑲᐊᐧᐸᒋᑲᑌᑭᐣ ᑫᑯᓇᐣ. ᐁᑲᐧ ᑲᐧᔭᐠ ᐃᐧᒋᐦᐃᐁᐧᒪᑲᓄᐣ, ᒥᓇ ᑲᐧᔭᐠ ᒋᑲᓇᐊᐧᐸᒋᑲᑌᑭᐣ, ᑭᐡᐱᐣ 

ᐊᑎᓭᑭᐣ, ᐅᑫᐧᓂᐊᐧᐣ ᑫᑯᓇᐣ ᑲᑕᑲᐧᑭᐣ ᑐᑲᐣ ᓂᐦᐱ, ᐊᐦᑭ ᐁᑲᐧ ᒥᓇ ᐊᐧᐃᔭᐠ. 

◆ ᐊᓄᑭᐃᐧᐣ ᑐᒋᑫᐃᐧᓇᐣ: ᐁᑲᐧ ᒋᓂᓯᑐᒋᑲᑌᐠ ᐊᓂᐣ ᐅᑫᐧᓂᐊᐧᐣ ᐊᓄᑭᐃᐧᐣ ᑐᒋᑫᐃᐧᓇᐣ ᑫᑐᒋᑫᒪᑲᑭᐣ 

ᓂᐦᐱᑲᐠ, ᐊᐦᑭᑲᐠ ᐁᑲᐧ ᒥᓇ ᐊᐃᐧᔭᐠ ᒣᑲᐧᐨ ᒪᒪᐤ ᐊᓄᑭᓇᓂᐊᐧᐠ ᒥᓇ ᐱᒧᒋᑲᓂᐊᐧᐠ ᐁᑲᐧ ᒪᐊᐧᐨ 

ᑭᒋᓀᐣᑕᑲᐧᓄᐣ ᐅᑫᐧᓂᐊᐧᐣ ᒋᓇᓇᑲᒋᒋᑲᑌᑭᐣ. ᐁᑲᐧ ᑲᐧᓂᐣ ᑲᑭᓇ ᐊᓄᑭᐃᐧᐣ ᑐᒋᑫᐃᐧᓇᐣ ᒥᓇ ᐱᒧᒋᑫᐃᐧᐣ 

ᑐᒋᑫᐃᐧᓇᐣ ᑲᐊᐧᓇᒋᑫᒪᑲᓯᓄᐊᐧᐣ. 

◆ ᑲᔭᑯᓭᑭᐣ ᑎᐸᐦᐃᑫᐃᐧᓇᐣ: ᐁᑲᐧ ᑭᔭᐱᐨ ᐅᑫᐧᓂᐊᐧᐣ ᑫᑯᓇᐣ ᑕᓇᓇᑲᒋᒋᑲᑌᐊᐧᓄᐣ ᐁᑲᐧ ᒥᓇ ᐃᒪ ᐊᔕᔾ 

ᑲᑭᑕᔑᓇᓇᑲᒋᒋᑲᓂᐊᐧᑭᐸᐣ. 

◆ ᐊᒋᓇᐃᐧᐢ ᑎᐸᐦᐃᑫᐃᐧᓇᐣ: ᐁᑲᐧ ᐱᓇᒪ ᒋᒪᒥᑎᓀᐣᒋᑲᑌᑭᐣ ᐅᑫᐧᓂᐊᐧᐣ ᑫᑯᓇᐣ ᑫᐊᐧᓇᒋᑫᒪᑲᑭᐣ 

ᒥᑲᓇᑫᐃᐧᓂᐠ ᐅᐁᐧ ᓇᓇᑲᒋᒋᑫᐃᐧᐣ ᑲᑐᒋᑲᑌᐠ. ᐁᑲᐧ ᐅᐁᐧ ᑕᔑᑫᐃᐧᐣ ᒥᑲᓇᑫᐃᐧᐣ, ᒥᓇ ᐊᓄᑭᐃᐧᐣ, ᒥᓇ 

ᐱᒧᒋᑫᐃᐧᐣ ᐁᑲᐧ ᐊᐧᐁᐧᑕᐦᐃᓂᑫᐃᐧᐣ ᑭᒪᒥᑎᓀᐣᒋᑲᑌᐊᐧᓄᐣ. ᐁᑲᐧ ᐅᐁᐧ ᒥᑲᓇᑫᐃᐧᐣ ᒪᒪᐤ 3 ᓀᐃᐧᐨ 10 

ᑕᓯᔭᐦᑭ ᑕᐱᒥ ᒥᑲᓇᑲᓂᐊᐧᐣ, ᐁᑲᐧ ᐃᐧᐣ ᐱᒧᒋᑫᐃᐧᓇᐣ ᒥᓇ ᐊᐧᐁᐧᑕᐦᐃᓂᑫᐃᐧᓇᐣ ᑭᑫᐣᑕᑲᐧᐣ ᑲᐯ 

ᒋᐱᒥᓭᑭᐣ ᐊᓄᑭᐃᐧ ᑐᒋᑫᐃᐧᓇᐣ ᐅᒪ ᒥᑲᓇᑫᐃᐧᓂᐠ. 

◆ ᑲᑕᑲᐧᑭᐣ ᑫᑯᓇᐣ: ᐁᑲᐧ ᒪᐊᐧᑐᓂᑫᐃᐧᐣ ᑭᑐᒋᑲᑌ ᐅᒪ ᐊᐦᑭᑲᐠ, ᓂᐦᐱᑲᐠ ᐁᑲᐧ ᒥᓇ ᐊᐃᐧᔭᐠ ᒥᐡᑯᐨ 

ᒋᓂᓯᑐᒋᑲᑌᑭᐣ ᒣᑲᐧᐨ ᑲᑕᑲᐧᑭᐣ ᑫᑯᓇᐣ ᐅᒪ ᓀᑫ ᒥᓇ ᑭᓂᑲᐧᓂᔭᐦᐃᐠ ᑲᐃᐧ ᐃᔑᐱᒪᑕᒧᐠ ᐅᐁᐧ ᑕᔑᑫᐃᐧᐣ 

ᒥᑲᓇᑫᐃᐧᐣ. 

◆ ᑫᑯᓇᐣ ᑲᐊᐧᓇᒋᑲᑌᑭᐣ: ᐁᑲᐧ ᒣᑲᐧᐨ ᑫᑯᓇᐣ ᑲᑕᑲᐧᑭᐣ, ᐅᒪ ᐅᑕ ᓀᑫ ᑲᐃᐧ ᐃᔑᒪᒋᐊᓄᑲᑌᐠ ᐅᐁᐧ 

ᒥᑲᓇᑫᐃᐧᐣ, ᒥᓇ ᐱᒧᒋᑫᐃᐧᐣ ᐁᑲᐧ ᐊᐧᐁᐧᑕᐦᐃᓂᑫᐃᐧᐣ ᑐᒋᑫᐃᐧᓇᐣ, ᐊᒥᐅᐁᐧ ᐅᑫᐧᓂᐊᐧᐣ 

ᑲᑭᑲᓇᐊᐧᐸᒋᑲᑌᑭᐣ ᐅᒪ ᓇᓇᑲᒋᒋᑫᐃᐧᓂᐠ ᐅᐁᐧ ᒥᑲᓇᑫᐃᐧᐣ ᐅᒋ ᐁᑲᐧ ᒥᓇ ᐊᐦᑭ, ᓂᐦᐱ ᐁᑲᐧ ᒥᓇ ᐊᐃᐧᔭᐠ 

ᑲᐊᐸᒋᑐᐊᐧᐨ ᑫᑯᓇᐣ. ᐁᑲᐧ ᐊᐱᐣ ᐅᑫᐧᓂᐊᐧᐣ ᑲᐃᐡᑲᐧ ᓇᓇᑲᒋᒋᑲᑌᑭᐣ, ᑭᑲᓇᐊᐧᐸᒋᑲᑌᐊᐧᓄᐣ ᑫᑯᓇᐣ 

ᑫᐊᐧᓇᒋᑲᑌᑭᐣ, ᐁᑲᐧ ᒥᓇ ᐁᐅᓇᒋᑲᑌᐠ ᐊᓂᐣ ᐁᑲ ᑫᐃᔑᐊᐧᓇᒋᑲᑌᑭᐣ ᐅᑫᐧᓂᐊᐧᐣ ᑫᑯᓇᐣ ᑲᑕᑲᐧᑭᐣ 

ᐊᐦᑭᑲᐠ. ᐁᑲᐧ ᑫᑯᓇᐣ ᑲᐊᐧᓇᒋᑲᑌᑭᐣ ᐊᒥᐁᐧ ᐱᑯ ᑭᔭᐱᐨ ᑫᐃᔑᐱᒥᓇᓇᑲᒋᒋᑲᑌᐠ ᐁᑲ ᐅᓴᑦ 

ᒋᐊᐧᓇᒋᑲᑌᑭᐣ ᑫᑯᓇᐣ. ᐁᑲᐧ ᒥᓇ ᑫᑯᓇᐣ ᑲᐊᐧᓇᒋᑲᑌᑭᐣ ᑲᐧᔭᐠ ᐊᐧᐸᒋᑲᑌᐊᐧᓄᐣ ᑫᐃᔑᓭᑭᐣ ᐁᑲᐧ ᒥᓇ ᐁᑲ 

ᒋᒪᒋᓭᑭᐣ ᐅᑫᐧᓂᐊᐧᐣ ᑫᑯᓇᐣ ᐅᒪ ᑲᑕᑲᐧᑭᐣ ᐊᐦᑭᑲᐠ ᐅᐅᐁᐧ ᐅᑕ ᑕᔑᑫᐃᐧᐣ ᒥᑲᓇᑫᐃᐧᐣ ᑲᐃᐧᐅᔑᒋᑲᑌᐠ 

ᐅᒋ. ᐁᑲᐧ ᐅᐁᐧ ᐃᐧᑕᒪᑫᐃᐧᐣ, ᑭᐅᓇᓯᓇᐦᐃᑲᑌᐊᐧᐣ ᑫᑯᓇᐣ ᑫᑐᒋᑲᑌᑭᐣ ᐁᑲ ᐅᓴᑦ ᒥᐡᑕᐦᐃ ᒋᒪᒋᓭᑭᐣ ᒥᓇ 

ᐁᑲ ᐅᓴᑦ ᒥᐡᑕᐦᐃ ᒋᐊᐧᓇᒋᑲᑌᑭᐣ ᐅᒪ ᒥᑲᓇᑫᐃᐧᓂᐠ. 

◆ ᑲᐊᓄᑲᑌᑭᐣ ᐊᐧᓇᒋᑫᐃᐧᓇᐣ: ᐁᑲᐧ ᑲᑭᓇ ᑫᑯᓇᐣ ᑭᑲᐧᔭᒋᒋᑲᑌᐊᐧᓄᐣ, ᑕᐱᐡᑯᐨ ᑲᑭᒪᒥᑎᓀᐣᒋᑲᑌᑭᐣ ᐅᒪ 

ᑫᑯᓇᐣ ᑲᑕᑲᐧᑭᐣ ᒥᓇ ᑲᐊᐧᐁᐧᓇᒋᑲᑌᑭᐣ ᐊᓄᑭᐃᐧᓇᐣ. ᐁᑲᐧ ᑫᑯᓇᐣ ᑲᑭᒪᓯᓇᐦᐃᑲᑌᑭᐣ ᐊᐦᐃᐠ ᐃᑭᑐᐃᐧᓇᐣ 

ᑭᐅᑎᓂᑲᑌᐊᐧᓄᐣ ᐊᓂᔑᓇᐯ ᑕᔑᑫᐃᐧᓂᐠ, ᐅᐃᐧᑕᓄᑭᒧᐁᐧᐠ ᐁᑲᐧ ᐅᑕᓄᑭᑕᒪᑫᐠ. ᐁᑲᐧ ᑲᑭᓇ 

ᐅᑫᐧᓂᐊᐧᐣ ᑫᑯᓇᐣ ᑲᑭᒪᓯᓇᐦᐃᑲᑌᑭᐣ ᑭᑲᓇᐊᐧᐸᒋᑲᑌᐊᐧᐣ ᐊᓂᐣ ᑫᑐᒋᑫᒪᑲᑭᐣ ᐅᒪ ᑯᑕᑭᔭᐣ ᐊᓄᑭᐃᐧᓇᐣ 

ᑲᑕᑲᐧᑭᐣ ᐁᑲᐧ ᒥᓇ ᑫᑐᒋᑫᒪᑲᑭᐣ ᐅᒪ ᐊᐦᑭᑲᐠ, ᓂᐦᐱᑲᐠ ᐁᑲᐧ ᒥᓇ ᐊᐃᐧᔭᐠ ᑫᑯᓇᐣ ᑲᔭᐸᒋᑐᐊᐧᐨ ᐅᐁᐧ 

ᑕᔑᑫᐃᐧᐣ ᒥᑲᓇᑫᐃᐧᐣ ᐅᒋ. ᐁᑲᐧ ᐅᐁᐧ ᓇᓇᑲᒋᒋᑫᐃᐧᐣ ᒥᐡᑕᐦᐃ ᑕᐃᐧᒋᐦᐃᐁᐧᒪᑲᐣ. 

ES 7. ᐁᑲᐧ ᑲᐃᐧᔑᓇᑯᒋᑲᑌᐠ ᓂᒥᑲᓇᒥᓇᐣ 

ᐁᑲᐧ ᐅᐁᐧ ᑕᔑᑫᐃᐧᐣ ᒥᑲᓇᑫᐃᐧᐣ ᐊᐦᐃᐠ ᑕᐅᒋᓇᑐᒧᐣ ᐅᒪ ᐯᐣᑌᕑ ᓴᑲᐦᐃᑲᓂᐠ ᓀᐃᐧᐨ ᒪᕑᑎᐣ ᐸᐧᓫᐢ ᐊᓂᔑᓇᐯᐃᐧ 

ᑕᔑᑫᐃᐧᓂᐠ. ᐁᑲᐧ ᐊᐊᐧᓀᐣ ᑫᑎᐯᐣᑕᐠ, ᒥᓇ ᑫᐸᒥᑐᐨ ᐁᑲᐧ ᑭᐊᐧᐁᐧᑕᐦᐃᓇᐠ ᒥᑲᓇᓂ ᒣᑲᐧᐨ ᐱᒥᐊᓂᒧᒋᑲᑌ, ᐁᑲᐧ 

ᒥᓇ ᐃᔑᓭᐃᐧᓇᐣ ᐅᒪ ᒥᑲᓇᑫᐃᐧᓂᐠ ᐱᒥᐊᓂᒧᒋᑲᑌᐊᐧᐣ ᐁᐦᐊ ᐁᐊᓂᒧᑕᒪᐊᐧᑲᓄᐨ ᐅᐣᑌᕑᐃᔪ ᐅᑭᒪᐃᐧᐣ. 

ᐁᑲᐧ ᐅᐁᐧ ᑕᔑᑫᐃᐧᐣ ᒥᑲᓇᑫᐃᐧᐣ ᑲᐃᐧᑕᑲᐧᐠ, ᑯᑕᑭᔭᐣ ᒥᑲᓇᐣ ᑲᐅᒋᓇᑕᒧᑭᐣ ᑲᔦ ᑕᔭᓂᒧᒋᑲᑌᐊᐧᓄᐣ, ᒥᓇ 

ᑫᐃᔑᐊᓄᐁᐧᐱᓇᓂᐊᐧᐠ, ᒥᓇ ᐊᓱᐢᑲᐃᐧᓇᐣ ᑫᐃᔑᑕᑲᐧᑭᐣ, ᒥᓇ ᐱᐊᐧᐱᑯᐣ ᑲᐃᐧᔑᐊᒋᑲᑌᑭᐣ ᐁᑲᐧ ᒥᓇ ᑯᑕᑭᔭᐣ 

ᑫᑯᓇᐣ. 

ᐁᑲᐧ ᐅᐁᐧ ᑲᑭᑲᐧᔭᒋᒋᑲᑌᐠ ᐊᐦᑭᐃᐧ ᓇᓇᑲᒋᒋᑫᐃᐧᐣ / ᒥᓇ ᐊᐧᓇᒋᑫᐃᐧᓇᐣ ᑭᑭᔑᒋᑲᑌ ᐊᓂᐣ ᒪᔭᑦ ᐅᐁᐧ ᒥᑲᓇᑫᐃᐧᐣ 

ᑫᐃᔑᓇᑲᐧᐠ, ᐁᑲᐧ ᒥᓇ ᐊᒥᐅᒪ ᑫᐅᒋᑭᑫᐣᑕᑲᐧᐠ ᐊᓂᐣ ᑫᐃᔑᓇᑯᒋᑲᑌᐠ ᐅᐁᐧ ᒥᑲᓇ ᐁᑲᐧ ᒥᓇ ᒪᐊᐧᐨ ᑲᐧᔭᐠ 

ᒋᐃᔑᓇᑯᒋᑲᑌᐠ ᑲᐃᐧᐸᐸᒥᔭᐊᐧᑲᓂᐊᐧᐠ ᐅᐁᐧ ᒥᑲᓇ. 

 

ᐁᑲᐧ ᐅᐁᐧ ᑕᔑᑫᐃᐧᐣ ᒥᑲᓇᑫᐃᐧᐣ ᑲᐃᐧ ᐅᔑᒋᑲᑌᐠ ᐁᑲᐧ ᓇᓇᑲ ᑫᑯᓇᐣ ᑲᔦ ᑲᓇᐊᐧᐸᒋᑲᑌᐊᐧᓄᐣ ᐁᑲᐧ ᐅᑫᐧᓂᐊᐧᐣ 

ᑲᓂᐱᑌᓯᓇᐦᐃᑲᑌᑭᐣ ᐅᒪ ᐸᒐᔑᐢ: 

◆ ᐁᑲᐧ ᐊᐧᐁᐧᓇᒋᑫᐃᐧᐣ ᑭᒪᒋᑭᑲᑌ ᐊᓂᐣ ᑫᐃᔑᓇᑯᒋᑲᑌᐠ ᐅᐁᐧ ᑕᔑᑫᐃᐧᐣ ᒥᑲᓇ ᑲᐃᐧ ᐅᔑᒋᑲᑌᐠ, ᐁᑲᐧ 

ᐊᔕᔾ ᑫᒋᓇᐨ ᒥᑕᓯᔭᐦᑭ ᐅᐁᐧ ᒥᑲᓇᑫᐃᐧᐣ ᐅᒋᐱᒥᐊᓂᒧᒋᑲᑌ. 

◆ ᐁᑲᐧ ᒪᒋ ᐊᐧᐁᐧᐅᓇᓯᓇᐦᐃᑫᐃᐧᐣ ᐊᐸᒋᒋᑲᑌ ᐊᓂᐣ ᒪᔭᑦ ᑲᐃᓀᐣᒋᑲᑌᐠ ᐅᐁᐧ ᑫᐃᔑᓇᑲᐧᐠ ᑕᔑᑫᐃᐧᐣ 

ᒥᑲᓇᑫᐃᐧᐣ. ᐁᑲᐧ ᐊᐣᑎ ᒥᓇ ᑲᐃᐧᓇᑕᒧᒋᑲᓂᐊᐧᐠ ᐁᑲᐧ ᑲᔦ ᑲᐃᐧ ᐅᒋᐊᔓᐊᐧᑕᒧᒋᑲᓂᐊᐧᐠ ᐁᑲᐧ ᐊᓂᐣ ᒥᓇ 

ᑫᐃᔑᓇᑲᐧᑭᐣ ᐊᔓᐊᐧᑎᑲᓇᑎᑯᐣ. 

◆ ᐁᑲᐧ ᐊᐧᐁᐧᓇᓯᓇᐦᐃᑫᐃᐧᐣ ᑐᒋᑫᐃᐧᐣ ᐊᒥᐅᐁᐧ ᑲᐃᔑᓂᑲᑌᐠ ᐊᓂᐣ ᑫᐃᔑᓇᑲᐧᐠ ᒥᑲᓇᑫᐃᐧᐣ ᐁᑲᐧ ᒥᓇ 

ᐊᐧᐁᐧᓇᒋᑫᐃᐧᐣ ᑲᔭᐸᒋᒋᑲᑌᐠ ᐁᑲᐧ ᑲᔦ ᒪᒋ ᐊᐧᐁᐧᐅᓇᓯᓇᐦᐃᑫᐃᐧᐣ. ᐁᑲᐧ ᑕᐢ; ᔕᑯᐨ, ᐅᐁᐧ ᒣᑲᐧᐨ 

ᐱᐊᐦᑲᓄᐊᐧᐠ ᐅᑫᐧᓂᐊᐧᐠ ᐊᐃᐧᔭᐠ ᑲᐅᓀᐣᑕᒧᐊᐧᐨ ᒥᑲᓇᑫᐃᐧᐣ. ᐊᐦᐃ ᑲᔦ ᐅᓇᓯᓇᐦᐃᑫᐃᐧᐣ 

ᑲᐃᐧᐊᐸᒋᒋᑲᑌᐠ, ᐃᐧᒋᑫᒪᑲᐣ ᐊᓂᐣ ᑫᐃᔑᓇᑯᒋᑲᑌᑭᐣ ᐅᑫᐧᓂᐊᐧᐣ ᐊᔓᐊᐧᑎᑲᓇᑎᑯᐣ.  

◆ ᐁᑲᐧ ᒥᑲᓇᑫᐃᐧᐣ ᑲᐃᓇᓯᓇᐦᐃᑲᑌᐠ ᐱᒥᓂᔕᐦᐃᑲᑌ ᒪᔭᑦ ᑫᐃᔑᓇᑲᐧᐠ. ᐁᑲᐧ ᐅᐁᐧ ᒥᑲᓇᑫᐃᐧᐣ ᒪᒋᒋᑲᑌᐠ 

(ᑐᑲᐣ ᑫᑐᒋᑲᑌᐠ ᒥᓇ ᒥᓂᑯᐠ ᑫᐱᒥ ᒥᑲᓇᑲᓂᐊᐧᐠ) ᐃᐧᐸᐨ ᓇᐊᐧᐨ ᑕᐅᓀᐣᒋᑲᑌ ᑫᑯᓀᐣ ᑫᔭᐸᒋᒋᑲᑌᐠ ᐅᒪ 

ᒥᑲᓇᑫᐃᐧᓂᐠ. 

◆ ᐁᑲᐧ ᐱᒧᒋᑫᐃᐧᓇᐣ ᒥᓇ ᐊᐧᐁᐧᑕᐦᐃᓂᑫᐃᐧᐣ ᑕᓇᑕᐁᐧᐣᑕᑲᐧᓄᐣ ᐅᐁᐧ ᒥᑲᓇ ᑲᐃᐧᐊᐸᒋᒋᑲᑌᐠ (ᑐᑲᐣ 

ᑲᔭᐸᒋᑐᐊᐧᐨ ᐅᑕᐸᓇᐠ ᒥᓇ ᑭᒋᐅᑕᐸᓇᐠ) ᐁᑲᐧ ᒥᓇ ᑲᐊᐧᐁᐧᑕᐦᐃᓂᑲᑌᐠ ᒥᑲᓇ. ᐁᑲᐧ ᐅᐁᐧ ᑕᒪᒋᒋᑲᑌ 

ᐊᐱ ᐃᐡᑲᐧ ᒥᑲᓇᑲᓂᐊᐧᐠ ᐁᑲᐧ ᒥᓇ ᑲᐯ ᑲᐃᐧ ᐊᓂ ᐊᐸᑕᐠ ᒥᑲᓇ. 

 

ᐁᑲᐧ ᐅᐁᐧ ᒣᑲᐧᐨ ᑕᔑᑫᐃᐧᐣ ᒥᑲᓇᑫᐃᐧᐣ ᑲᐱᒥᐅᓇᓯᓇᐦᐃᑲᑌᐠ ᐊᓂᐣ ᒪᔭᑦ ᑫᐃᔑᓇᑲᐧᐠ. 

ES 8. ᑲᐅᒋᐱᒪᑎᓯᔭᐠ ᐅᒪ ᓂᑕᐦᑭᒥᓇᐣ 

ᐁᑲᐧ ᐅᐁᐧ ᒪᐊᐧᐨ ᑲᑭᒋᓀᐣᑕᑲᐧᐠ ᑲᑲᐧᔭᒋᒋᑲᑌᐠ ᐊᐦᑭᐃᐧ ᓇᓇᑲᒋᒋᑫᐃᐧᐣ / ᒥᓇ ᐊᐧᓇᒋᑫᐃᐧᓇᐣ ᐊᐦᐃ ᐅᔕ 

ᒋᓂᓯᑐᒋᑲᑌᐠ ᒣᑲᐧᐨ ᑫᑯᓇᐣ ᑲᐱᒥᐊᓄᑲᑌᑭᐣ, ᒥᓇ ᔓᓂᔭᑫᐃᐧ ᐅᒋᑕᒪᓱᐃᐧᓇᐣ ᐁᑲᐧ ᐊᓂᔑᓇᐯᐃᐧ ᐃᔑᒋᑫᐃᐧᓇᐣ, 

ᒣᑲᐧᐨ ᑲᐱᒥᑲᓇᐊᐧᐸᒋᑲᑌᑭᐣ. ᐁᑲᐧ ᐊᐦᑭᐃᐧ ᓇᓇᑲᒋᒋᑫᐃᐧᓇᐣ, ᐊᐦᐃᐣ ᑭᔭᐸᑕᓄᐣ ᑭᒋᔭᓄᑭᐃᐧ ᐊᐸᒋᒋᑲᓇᐣ ᑫᒋᓇᐨ 

ᒋᒪᓯᓇᐦᐃᑲᑌᐠ ᒥᓇ ᒋᓇᓇᑲᒋᒋᑲᑌᑭᐣ ᒣᑲᐧᐨ ᑫᑯᓇᐣ ᑲᑕᑲᐧᑭᐣ ᐅᐁᐧ ᒪᒪᐤ ᓂᐡᑕᑦ 1 ᓀᐃᐧᐨ ᓀᐃᐧᐣ 4. ᐁᑲᐧ 

ᑲᑭᐅᓂᓂᑲᑌᐠ ᐊᐣᑎ ᑫᐃᓇᑕᒧᒋᑲᓂᐊᐧᐠ, ᐊᐦᐃᐣ ᑲᑭᓇᐊᐧᐸᒋᑌᐊᐧᐣ ᓂᐦᐱ, ᐊᐦᑭ ᐁᑲᐧ ᐊᐃᐧᔭᐠ ᑫᑯᓇᐣ 

ᑲᔭᐸᒋᑐᐊᐧᐨ. ᐁᑲᐧ ᐃᐧᒋᑲᑌ ᐊᓂᐣ ᐅᑫᐧᓂᐊᐧᐣ ᑲᑭᐅᒋᐊᓂᒧᒋᑲᑌᑭᐣ ᐅᒪ ᒐᐸᔑᐢ: 

◆ ᓂᐦᐱ: ᓂᐦᐱ ᐱᒪᑎᓯᐃᐧᓂᐊᐧᐣ; ᐁᑲᐧ ᐅᐃᐧᒋᑐᐣ ᐊᐦᑭᓂ ᒥᓇ ᑲᑭᓇ ᑫᑯᓇᐣ ᑲᐱᒪᑕᑭᐣ. 

◆ ᐊᐦᑭ: ᐁᑲᐧ ᒪᕑᑎᐣ ᐸᐧᓫᐢ ᐊᓂᔑᓇᐯᐃᐧ ᑕᔑᑫᐃᐧᐣ ᒪᐊᐧᐨ ᒥᐡᑕᐦᐃ ᐅᐱᔭᐸᒋᑐᐊᓇ ᐊᐦᑭᓂ. ᐁᑲᐧ ᐊᐦᑭᑲᐠ 

ᐊᒥᐅᒪ ᑲᐅᒋᑭᑫᐣᑕᒧᐊᐧᐨ ᐊᐊᐧᓀᓄᐊᐧᐨ, ᒥᓇ ᐅᐱᒪᑎᓱᐃᐧᓂᐊᐧᐣ ᐁᑲᐧ ᑲᐃᔑᐱᒪᑎᓯᐊᐧᐨ. ᐁᑲᐧ ᐅᐁᐧ 

ᐊᐦᑭᓂ ᐅᑎᔑᑲᓇᐊᐧᐸᑕᓇᐊᐧ ᑲᑭᓇ ᑫᑯᓇᐣ ᐃᒪ ᑲᐱᒪᑕᓂᓂᑭᐣ ᒪᐊᐧᐨ ᐁᑭᒋᓀᐣᑕᑯᓯᐊᐧᐨ, ᒥᐡᑯᐨ ᑲᑭᓇ 

ᑫᑯᓇᐣ ᒋᒥᓄᓭᓂᐠ ᐃᒪ ᑲᑕᔑᐱᒪᑎᓯᐊᐧᐨ. ᐁᑲᐧ ᐊᓂᔑᓇᐯᐃᐧ ᐃᔑᒋᑫᐃᐧᓇᐣ, ᑐᑲᐣ ᒧᐢ 

ᑲᓇᓇᑕᐁᐧᓂᒪᑲᓄᐨ, ᐊᒥᐅᒪ ᑫᐃᐧᓇᐊᐧ ᑲᐅᒋᐱᒪᑎᓯᐊᐧᐨ ᐊᐦᑭᑲᐠ. ᐁᑲᐧ ᐊᐱᐣ ᐁᑕᐊᐧᐠ ᒋᒪᒋᒋᑲᓂᐊᐧᐠ, 

ᒪᕑᑎᐣ ᐸᐧᓫᐢ ᑕᔑᑫᐃᐧᐣ ᐊᓂᔑᓇᐯᐠ ᐅᑭᑫᐣᑕᓇᐊᐧ ᒪᐊᐧᐨ ᐁᑭᒋᓀᐣᑕᑲᐧᐠ ᒋᑲᓇᐁᐧᐣᒋᑲᑌᐠ ᐊᐦᑭ ᒥᓇ 

ᑫᑯᓇᐣ ᐃᒪ ᑲᑕᑲᐧᑭᐣ ᐊᐦᑭᑲᐠ ᒥᓇ ᑫᒋᓇᐨ ᑫᑯᓇᐣ ᒋᐊᔭᓂᑭᐣ ᑫᐊᐸᒋᑐᐊᐧᐨ ᐊᓂᐣ ᓂᑲᐣ ᑲᐃᐧ 

ᐊᓂᐱᒪᑎᓯᐊᐧᐨ ᒥᓇ ᑫᑯᓇᐣ ᒋᐅᒋᑕᒪᓱᐊᐧᐨ ᑫᐊᐸᒋᑐᐊᐧᐨ. 

◆ ᐊᓂᔑᓇᐯᐠ: ᐁᑲᐧ ᐊᐧᓂᐦᐃᑫᐃᐧᐣ, ᐸᑭᑕᐦᐁᐧᐃᐧᐣ ᐁᑲᐧ ᓇᑕᐁᐧᐣᒋᑲᑫᐃᐧᐣ ᒪᐊᐧᐨ ᑭᒋᓀᐣᑕᑲᐧᓄᐣ 

ᒋᑲᓇᐁᐧᐣᒋᑲᑌᑭᐣ ᐅᒪ ᑕᔑᑫᐃᐧᐣ ᑲᐅᑎᓇᒧᐊᐧᐨ ᓇᑐᒥᒋᒥᓂ ᒥᓇ ᐁᐧᐡᑲᐨ ᐃᔑᒋᑫᐃᐧᐣ ᑲᑭᐱᑐᒋᑲᑌᐠ. 

ᐁᑲᐧ ᑭᐡᐱᐣ ᐊᐱᐣ ᒪᕑᑎᐣ ᐸᐧᓫᐢ ᐊᓂᔑᓇᐯᐃᐧ ᑕᔑᑫᐃᐧᐣ ᐅᒋᐊᓂᒥᓭᐊᐧᐨ ᐅᓴᑦ ᑲᓂᓇᒥᓭᓂᐠ 

ᐅᑐᒋᑕᒪᓱᐃᐧᓂᐊᐧᐣ ᒥᓇ ᐁᑲ ᑲᐧᔭᐠ ᐊᐦᑭ ᑲᑲᓇᐁᐧᐣᒋᑲᑌᐠ. ᐊᒥᐅᐁᐧ ᒪᕑᑎᐣ ᐸᐧᓫᐢ ᑲᐅᒋᑲᓇᐁᐧᐣᑕᑭᐣ 

ᑲᐧᔭᐠ ᒋᐃᔑᓭᓂᐠ ᐊᐦᑭᓂ. ᐁᑲᐧ ᒥᓯᐁᐧ, ᑕᔑᑫᐃᐧᓂᐠ ᐊᓂᔑᓇᐯᐠ ᑲᑲᐯᔑᐊᐧᐨ ᒪᐊᐧᐨ ᐁᑭᑐᐊᐧᐠ 

ᒋᑲᓇᐁᐧᐣᑕᒧᐊᐧᐨ ᐅᑎᔑᐱᒪᑎᓱᐃᐧᓂᐊᐧᐣ ᐁᑲᐧ ᒥᓇ ᑲᐧᔭᐠ ᓂᑕᐦᑭᒥᓇᐣ ᒋᒥᓄᓭᒪᑲᐠ ᐁᐧᑎ ᐊᓂ ᓂᑲᐣ 

ᑲᐃᐧᐊᓂᐱᒪᑎᓯᐊᐧᐨ ᑫᐊᐸᒋᑐᐊᐧᐨ. 

ᐁᑲᐧ ᐅᐁᐧ ᐃᐧᑕᒪᑫᐃᐧᐣ ᑲᑭᒪᐊᐧᑐᓂᑲᑌᐠ ᐅᑫᐧᓂᐊᐧᐣ ᓇᓇᑲᒋᒋᑫᐃᐧᓇᐣ ᐅᒋ, ᒪᐊᐧᐨ ᑲᐧᔭᐠ ᐃᔑᑭᔑᐁᐧᐃᐧᓇᐣ 

ᑭᐊᐸᒋᒋᑲᑌᐊᐧᓄᐣ ᒥᐡᑯᐨ ᑲᐧᔭᐠ ᒋᐸᔭᑌᓂᓯᑐᑕᒧᐊᐧᐨ ᒥᓇ ᒋᐃᐧᒋᐦᐃᑯᐊᐧᐨ ᐅᑫᐧᓂᐊᐧᐠ ᐊᐃᐧᔭᐠ ᑲᐊᔭᒥᑐᐊᐧᐨ 

ᓇᓇᑕᐃᐧᑭᑫᐣᒋᑫᐃᐧᓇᐣ. ᐁᑲᐧ ᒥᓇ ᐁᑲ ᐅᑫᐧᓂᐊᐧᐣ ᒋᓇᓇᐸᐸᒋᑲᑌᑭᐣ, ᑕᐱᐡᑯᐨ ᐅᒪ ᓂᐡᑕᑦ 

ᑲᑭᐅᒋᒪᒋᑎᐸᒋᒧᓇᓂᐊᐧᐠ, ᐊᐦᐃᐣ ᐅᑕ ᐅᑫᐧᓂᐊᐧᐣ ᑎᐸᐣ ᑲᑭᒪᓯᓇᐦᐃᑲᑌᑭᐣ ᒋᓂᓯᑐᒋᑲᑌᑭᐣ ᑎᐸᒋᒧᐃᐧ 

ᐃᐧᑕᒪᑫᐃᐧᓇᐣ ᐊᐃᐧᔭᐠ ᑫᐊᔭᒥᑐᐊᐧᐨ. ᐁᑲᐧ ᒪᓯᓇᐦᐃᑲᓇᐣ ᐊᒥᐁᐧ ᐅᑫᐧᓂᐊᐧᐣ ᓇᓇᑲᒋᒋᑫᐃᐧᓇᐣ ᐅᒪ 

ᐁᐃᔑᒪᒪᐃᐧᓂᑲᑌᑭᐣ ᐁᐦᐊ ᑲᐃᔑᐸᑯᓭᐣᑕᐠ ᑲᓇᑕ ᐅᑭᒪᐃᐧᐣ ᑫᐃᐧᐣ ᑲᐃᔑᐅᓇᑐᒋᐣ ᐅᑐᓇᒋᑫᐃᐧᓇᐣ. ᐁᑲᐧ ᐅᐁᐧ 

ᐃᐧᑕᒪᑫᐃᐧᐣ ᐊᐦᐃᐠ ᑲᔦ ᐃᔑᑕᑲᐧᐣ ᑭᐡᐱᐣ ᐃᐧᐊᔭᒥᑐᔭᓂᐣ ᐅᒪ eais.martenfallsaccessroad.ca. 

ᐁᑲᐧ ᐅᑫᐧᓂᐊᐧᐣ ᑲᐊᓂᒧᒋᑲᑌᑭᐣ ᒪᐊᐧᐨ ᑲᐧᔭᐠ ᑲᑫᐧᐸᔭᑌᑕᑲᐧᒧᒋᑲᑌᐊᐧᓄᐣ ᐁᑲᐧ ᒥᓇ ᐁᐃᐧᒋᑲᑌᑭᐣ 

ᑲᐃᔑᐸᐯᔑᑲᐧᑭᐣ: 

◆ ᓂᐡᑕᑦ ᐊᒋᒧᐃᐧᐣ; 

◆ ᒣᑲᐧᐨ ᑫᑯᓇᐣ ᑲᑕᑲᐧᑭᐣ 

◆ ᑲᔦᐱᑯ ᐊᐧᓇᒋᑫᐃᐧᓇᐣ ᒥᓇ ᑐᒋᑫᐃᐧᓇᐣ 

◆ ᑫᑯᓇᐣ ᑲᐊᐧᓇᒋᑲᑌᑭᐣ; ᐁᑲᐧ 

◆ ᑲᐊᓄᑲᑌᑭᐣ ᐊᐧᓇᒋᑫᐃᐧᓇᐣ. 

ᐁᑲᐧ ᒥᓇ ᓂᑭᒪᒪᐃᐧᓇᒥᓇᐣ ᑯᑕᑭᔭᐣ ᑫᑯᓇᐣ ᑲᑲᓇᐊᐧᐸᒋᑲᑌᑭᐣ ᐁᑲᐧ ᒥᓇ ᑲᐧᔭᐠ ᒋᐸᔭᑌ ᓂᓱᒋᑲᑌᑭᐣ, ᐊᑎᑲ ᑐᑲᐣ, 

ᐅᑫᐧᓂᐊᐧᐣ ᑲᐃᔑᐃᐧᒋᐃᐧᑕᒧᒪᑲᑭᐣ ᐁᑲᐧ ᒥᓇ ᐃᐧᑕᒪᑫᐃᐧᓇᐣ ᒋᒪᒪᐃᐧᓂᑲᑌᑭᐣ ᐅᒪ ᐃᐧᑕᒪᑫᐃᐧᓂᐠ. ᐁᑲᐧ ᐅᑫᐧᓂᐊᐧᐣ 

ᑲᐸᔭᑌᑕᑲᐧᒧᒋᑲᑌᑭᐣ ᑫᑯᓇᐣ: 

◆ ᑭᓄᔐᐠ ᐁᑲᐧ ᑭᓄᔐᐠ ᑲᑕᓇᑕᑫᐊᐧᐨ; 

◆ ᐊᓇᒪᑭᐊᐧᐳ ᐁᑲᐧ ᐊᐧᑭᑕᑲᒧᑲᐧᐳ; 

◆ ᐊᐦᑭᐣ 

◆ ᒪᑲᑌᐊᐧᐦᑲᒥᐠ ᐁᑲᐧ ᐊᐦᑭ; 

◆ ᐊᐃᐧᔭᔑᔕᐠ ᐁᑲᐧ ᐱᓀᔑᔕᐠ; 

◆ ᒧᓱᐠ ᒥᓇ ᐊᑎᑲᐧᐠ ᑲᑕᔑᑫᐊᐧᐨ; 

◆ ᐁᑲᐧ ᒥᓇ ᑫᑯᓇᐣ ᑲᑕᑲᐧᑭᐣ, ᒥᓇ ᐊᐦᑭᑲᐠ ᑲᐃᔑᐢᑲᒪᑲᐠ ᐁᑲᐧ ᑫᑯᓇᐣ ᑲᐊᐸᒋᒋᑲᑌᑭᐣ; 

◆ ᐁᐧᐡᑲᐨ ᒥᑭᑫᐃᐧᓇᐣ ᐁᑲᐧ ᐊᓂᔑᓇᐯᐃᐧ ᑐᒋᑫᐃᐧᓇᐣ; 

◆ ᑲᔭᒋᓭᒪᑲᐠ ᑲᐃᔑᑭᔑᑲᐠ; 

◆ ᑕᔑᑫᐃᐧ ᒥᓄᔭᐃᐧᐣ (ᐅᒋᑕᒪᓱᐃᐧᓇᐣ, ᐊᓂᔑᓇᐯᐃᐧ ᒥᓄᔭᐃᐧᐣ ᒥᓇ ᑕᔑᑫᐃᐧ ᐊᔭᑲᐧᒥᓯᐃᐧᐣ ᐁᑲᐧ ᑕᔑᑫᐃᐧ 

ᐃᐧᒋᐱᒪᑎᓱᒥᑐᐃᐧᐣ); ᐁᑲᐧ  

◆ ᑲᐊᐧᐸᒋᑲᑌᑭᐣ ᑫᑯᓇᐣ ᐊᐦᑭᑲᐠ ᒥᓇ ᑫᑯᓇᐣ ᑲᐊᐸᑕᑭᐣ ᐊᐦᑭᐠ. 

 

ES 9. ᐁᑲᐧ ᐊᓂᐣ ᐅᐁᐧ ᒥᑲᓇᑫᐃᐧᐣ ᑫᑐᒋᑲᒪᑲᐠ ᓂᑕᐦᑭᒥᓇᐣ 

ᐁᑲᐧ ᐃᐡᐱᒥᐠ ᑲᒪᓯᓇᐦᐃᑲᑌᐠ, ᐅᐁᐧ ᐃᐧᑕᒪᑫᐃᐧᐣ ᑭᒪᒪᐃᐧ ᒪᐊᐧᑐᓂᑲᑌᐊᐧᐣ ᐅᑫᐧᓂᐊᐧᐣ ᓂᐡᑕᑦ 1 ᓀᐃᐧᐨ ᓂᐃᐧᐣ 4 

ᒥᐡᑯᐨ ᒋᓂᓯᑐᒋᑲᑌᑭᐣ ᐅᑫᐧᓂᐊᐧᐣ ᑫᑯᓇᐣ ᑲᑕᑲᐧᑭᐣ ᐅᒪ ᐊᐦᑭᑲᐠ, ᒥᓇ ᔓᓂᔭᑫᐃᐧ ᐅᒋᑕᒪᓱᐃᐧᓇᐣ ᐁᑲᐧ 

ᐊᓂᔑᓇᐯᐠ ᑲᑕᔑᑫᐊᐧᐨ ᐅᑕᐦᑭᒧᐊᐧᐣ. ᐁᑲᐧ ᐅᐁᐧ ᐃᐧᑕᒪᑫᐃᐧᐣ ᑭᐊᐸᒋᒋᑲᑌ ᒋᐃᐧᒋᔭᑲᓄᐊᐧᐨ ᒪᕑᑎᐣ ᐸᐧᓫᐢ 

ᐊᓂᔑᐯᐃᐧ ᑕᔑᑫᐃᐧᐣ ᐊᐱᐣ ᐅᓀᐣᑕᒧᐊᐧᐨ ᐊᐣᑎ ᑫᐃᓇᑕᒧᐠ ᒥᑲᓇ. ᐁᑲᐧ ᑲᑭᓇ ᑫᑯᓇᐣ 

ᑭᑭᔑᓇᓇᑲᒋᒋᑲᑌᐊᐧᓄᐣ. ᐁᑲᐧ ᐅᑫᐧᓂᐊᐧᐣ ᑲᔦᐱᑯ ᐊᐧᓇᒋᑫᐃᐧᓇᐣ (ᒥᓄᓭᐃᐧᐣ, ᒪᒋᓭᐃᐧᐣ ᓇᐣᑕ ᑕᐱᑕᐃᐧᓭᐃᐧᐣ) 

ᐁᑲᐧ ᐊᓂᐣ ᒥᓇ ᑲᐃᔑᐊᓄᑲᑌᑭᐣ, ᐊᒥᐁᐧ ᑲᑭᐅᒋᓇᓇᑲᒋᒋᑲᑌᑭᐣ ᑫᑯᓇᐣ ᑲᐊᐧᓇᒋᑲᑌᑭᐣ.  

ᐁᑲᐧ ᐅᑫᐧᓂᐊᐧᐣ ᑲᐃᔑᐸᐯᔑᑲᐧᑭᐣ ᑫᑯᓇᐣ ᐅᐁᐧ ᒣᑲᐧᐨ ᑲᑕᑲᐧᑭᐣ ᐃᐧᑕᒪᑫᐃᐧᓇᐣ ᑲᐧᔭᐠ ᒋᒪᓯᓇᐦᐃᑲᑌ ᐊᓂᐣ 

ᑫᐃᔑᓇᑲᐧᐠ ᐅᐁᐧ ᒥᑲᓇᑫᐃᐧᐣ, ᐱᒧᒋᑫᐃᐧ ᐁᑲᐧ ᐊᐧᐁᐧᑕᐦᐃᓂᑫᐃᐧ ᑐᒋᑫᐃᐧᓇᐣ. ᐁᑲᐧ ᐊᒥᐅᐁᐧ ᑲᑭᐊᐸᒋᒋᑲᑌᐠ 

ᑲᔦᐱᑯ ᑫᑯᓇᐣ ᑫᐊᐧᓇᒋᑫᒪᑲᑭᐣ ᐅᒪ ᒥᑲᓇᑫᐃᐧᓂᐠ ᒥᓇ ᐊᐦᑭᑲᐠ. ᐁᑲᐧ ᐊᐱᐣ ᐅᑫᐧᓂᐊᐧᐣ ᑲᑭᐃᐡᑲᐧ ᓇᓇᑲᒋᒋᑲᑌᑭᐣ, 

ᑫᑯᓇᐣ ᑫᐊᐧᓇᒋᑲᑌᑭᐣ ᑭᑲᓇᐊᐧᐸᒋᑲᑌᐊᐧᓄᐣ, ᒥᓇ ᐁᑭᐅᓇᓯᓇᐦᐃᑲᑌᐠ ᐊᓂᐣ ᑫᑐᒋᑲᑌᐠ ᐁᑲ ᒋᐊᐧᓇᒋᑲᑌᑭᐣ. 

ᐁᑲᐧ ᐅᑫᐧᓂᐊᐧᐣ ᑲᑭᐅᒋᐅᔑᒋᑲᑌᑭᐣ ᒥᐡᑯᐨ ᐸᑭ ᒋᐊᐧᓇᒋᑲᑌᑭᐣ ᑫᑯᓇᐣ ᐅᒪ ᐊᐦᑭᑲᐠ ᐊᐱᐣ ᒪᒋᒥᑲᓇᐊᐧᐠ. 

ᐊᑎᑲ ᑐᑲᐣ, ᐅᑫᐧᓂᐊᐧᐣ ᑫᑯᓇᐣ, ᑐᑲᐣ ᐊᐱᐣ ᐅᑕᐸᐣ ᐱᒥᑌ ᐊᒋᑲᑌᐠ ᐅᒪ 30 ᒥᑌᕑᐢ ᓂᐦᐱᑲᐠ ᑲᔭᐱᓯᓇᑲᐧᐠ, ᒪᐊᐧᐨ 

ᒥᐡᑕᐦᐃ ᑕᐃᐧᒋᐦᐃᐁᐧᓭ ᐁᑲ ᓇᐣᑕ ᒋᐃᔑᓭᐠ ᑐᑲᐣ ᑲᐅᒋᓯᑭᓭᐠ ᐱᒥᑌ ᐃᒪ ᓂᐦᐱᑲᐠ. ᐁᑲᐧ ᐊᐱ ᐅᓇᒋᑫᐃᐧᓇᐣ 

ᒪᒋᐊᐸᒋᒋᑲᑌᑭᐣ ᐊᒥᐁᐧ ᐊᐱᐣ ᑫᑯᓇᐣ ᑲᐊᐧᓇᒋᑲᑌᑭᐣ ᒋᒪᒋᑐᒋᑲᑌᐠ ᒋᐅᒋᑭᑫᐣᑕᑲᐧᐠ ᑫᑯᓀᓇᐣ ᑭᔭᐱᐨ 

ᑭᐊᐧᓇᒋᑲᑌᐊᐧᑫᐧᐣ ᐅᒪ ᐊᐦᑭᑲᐠ. ᐁᑲᐧ ᒥᓇ ᑕᐃᐧᒋᐦᐃᐁᐧᓭ ᑫᒋᓇᐨ ᑫᑯᓇᐣ ᑲᐊᐧᓇᒋᑲᑌᑭᐣ ᑲᐧᔭᐠ ᒋᐸᔭᑌ 

ᒋᓂᓯᑐᒋᑲᑌᑭᐣ ᐅᑫᐧᓂᐊᐧᐣ ᑎᐸᒋᒧᐃᐧᓇᐣ ᑲᐃᔑᐸᐯᔑᑲᐧᑭᐣ. 

ES 10. ᑲᐊᓄᑲᑌᑭᐣ ᐊᐧᓇᒋᑫᐃᐧᓇᐣ 

ᐁᑲᐧ ᐅᐁᐧ ᒪᐊᐧᐨ ᑲᐁᐧᐦᑕᐠ ᑲᑎᐸᒋᒋᑲᑌᐠ ᑲᐊᓄᑲᑌᑭᐣ ᐊᐧᓇᒋᑫᐃᐧᓇᐣ… 

ᐁᑲᐧ ᑭᐡᐱᐣ ᑭᑎᐯᐣᒋᑫᐃᐧᐣ ᓄᐱᒥᐠ ᒪᐊᐧᑐᐡᑲᐃᐧᔦᑭᐸᐣ. ᐁᑲᐧ ᑭᐣ ᒥᓇ ᑭᐊᐧᑯᒪᑲᓇᐠ ᐊᐱᐣ ᑕᑯᔑᓂᔦᐠ, ᑲᐃᐧᐣ 

ᑫᑯᓇᐣ ᑭᑕᓄᑕᓯᓇᐊᐧ ᐅᒪ ᓄᐱᒥᐠ. ᐁᑲᐧ ᐊᐱᐣ ᑲᐃᐧᒋᐊᐧᑕᐧ ᒪᒋᑭᒋᒋᑫᐊᐧᐨ. ᐁᑲᐧ ᐊᐱᐣ, ᑭᓂᑭᐦᐃᑯᐠ, ᑯᑭᒥᓴᐠ 

ᐁᑲᐧ ᑭᓯᑯᓴᐠ ᐱᑕᑯᔑᓂᐊᐧᐨ. ᑫᐃᐧᓇᐊᐧ ᑲᐃᔑᒥᓄᑕᒧᐊᐧᐨ ᓇᐱᐨ ᐅᑲᐃᐧᓇᑐᑕᓇᐊᐧ, ᐁᑲᐧ ᐸᑲᐣ ᓇᐣᑕ 

ᑕᑕᔑᒪᐊᐧᑐᐡᑲᐊᐧᐠ. ᐁᑲᐧ ᐃᐧᐣ, ᐅᑫᐧᓂᐊᐧᐠ ᐅᐡᑲᑎᓴᐠ ᐸᑲᐣ ᑕᑕᔑᓂᑲᒧᐊᐧᐠ ᒥᓇ ᑕᑕᔑᒪᒣᑕᐁᐧᐊᐧᐠ.  

ᐁᑲᐧ ᑲᓄᑕᑲᐧᒧᒋᑲᓂᐊᐧᐠ ᑲᐃᓀᐁᐧᒥᒋᑫᐊᐧᐨ ᑫᒋᓇᐨ ᐅᑲᓀᐢᑕᒥᑕᓇᐊᐧ ᐅᓴᑦ ᑲᓱᑭᑕᑲᐧᓂᓂᐠ ᐃᒪ ᓄᐱᒥᐠ. ᐁᑲᐧ ᐅᒪ 

ᑲᑕᔑᒪᐊᐧᑐᐡᑲᐊᐧᐨ ᑎᐯᐣᒋᑫᐃᐧᐣ—ᑭᐣ, ᑭᓂᒋᐦᐃᑯᐠ, ᑯᑭᒥᓴᐠ ᐁᑲᐧ ᑭᑐᓯᓴᐠ ᐁᑲᐧ ᐊᐊᐧᔑᔕᐠ—ᐊᒥᐅᐁᐧ 

ᐁᐃᓀᐣᑕᑲᐧᐠ ᑯᑕᑭᔭᐣ ᑫᑯᓇᐣ ᑲᑐᒋᑲᑌᑭᐣ ᓄᐱᒥᐠ, ᑐᑲᐣ ᑲᓄᑕᑲᐧᒧᒋᑲᓂᐊᐧᐠ ᒥᓇ ᑲᐊᐧᓇᐦᐃᐁᐧᒪᑲᐠ. ᐁᑲ ᑭᐣ 

ᑭᓄᑕᑯᓱᐃᐧᐣ, ᒥᓇ ᑲᑭᓇ ᐊᐃᐧᔭᐠ, ᐊᒥᐅᐁᐧ ᑲᐃᒋᑲᑌᐠ ᑲᐊᓄᑲᑌᑭᐣ ᐊᐧᓇᒋᑫᐃᐧᓇᐣ ᐅᓴᑦ ᒥᔑᐣ ᑫᑯᓇᐣ 

ᑲᓱᑭᑕᑲᐧᑭᐣ ᓄᐱᒥᐠ. 

ᐁᑲᐧ ᓂᐦᓯᐣ ᒪᔭᑦ ᑫᑯᓇᐣ ᑲᓇᐊᐧᐸᒋᑲᑌᐊᐧᓄᐣ ᐅᑫᐧᓂᐊᐧᐣ ᑲᐊᓄᑲᑌᑭᐣ ᐊᐧᓇᒋᑫᐃᐧᓇᐣ ᑕᐱᐡᑯᐨ ᑲᐸᑯᓭᐣᑕᑲᐧᐠ 

ᒋᓂᓯᑐᒋᑲᑌᑭᐣ. ᐁᑲᐧ ᐅᑫᐧᓂᐊᐧᐣ ᑲᐃᒋᑲᑌᑭᐣ: 

◆ ᑲᒪᒪᐃᐧᓭᑭᐣ ᑫᑯᓇᐣ: ᐁᑲᐧ ᑭᐡᐱᐣ ᐯᔑᐠ ᑫᑯᐣ ᑲᒪᒪᐃᐧ ᑐᒋᑲᑌᐠ ᑐᑲᐣ ᐊᔕᔾ ᑯᑕᐠ ᑫᑯᐣ ᑲᑭᒪᒋᒋᑲᑌᐠ. 

ᐊᑎᑲ ᐅᐁᐧ ᑐᑲᐣ ᐁᐦᐊᐠ ᑎᐯᐣᒋᑫᐃᐧᐣ ᑲᒪᐊᐧᑐᐡᑲᐊᐧᐨ, ᐊᒥᐅᒪ ᑫᑯᓇᐣ ᐁᐅᒋᓇᓇᑲᒋᒋᑲᑌᑭᐣ ᑐᑲᐣ 

ᓇᐣᑕ ᑲᓂᓴᐧᔦᑭᑕᑲᐧᑯᐣ ᓂᑲᒧᐃᐧᓇᐣ ᒣᑲᐧᐨ ᐸᐯᔑᑲᐧᐣ ᑲᓄᑕᑲᐧᒧᒋᑲᑌᑭᐣ. ᐁᑲᐧ ᑭᐡᐱᐣ ᐊᐱᐣ ᐊᐃᐧᔭ 

ᒪᒋᑭᒋᒋᑫᐨ ᐊᐱ ᒪᒐᔭᐣ, ᑯᑕᑭᔭᐣ ᓂᔑᐣ ᑲᐃᐧᐣ ᒪᒪᔭᑦ ᒋᐃᓀᑫᐡᑯᑕᑎᒪᑲᑭᐣ. ᐁᑲᐧ ᑲᓄᑕᑲᐧᐠ (ᓂᑲᒧᐃᐧᐣ) 

ᑭᑎᐯᐣᒋᑫᐃᐧᐣ ᑲᓄᑕᑲᐧᒥᑐᐨ, ᐁᑲᐧ, ᑲᐃᐧᐣ ᐊᐱᐣ ᒪᒪᔭᑦ ᒋᓄᑕᑲᐧᑭᐣ ᑫᑯᓇᐣ ᐊᐱ ᑲᑭᐃᐡᑲᐧᒪᒐᔭᐣ, ᐁᑲᐧ 

ᑲᐃᐧᐣ ᐊᐱᐣ ᑫᑯᐣ ᒋᐊᐧᓇᒋᑫᒪᑲᐠ. 

◆ ᑫᑯᓇᐣ ᑲᑐᒋᑲᑌᑭᐣ: ᐁᑲᐧ ᑭᐡᐱᐣ ᐯᔑᐠ ᑫᑯᐣ ᑲᑐᒋᑲᑌᐠ ᑐᑲᐣ ᐊᔕᔾ ᑯᑕᐠ ᑫᑯᐣ ᑲᑭᒪᒋᒋᑲᑌᐠ. ᐁᑲᐧ 

ᑭᐡᐱᐣ ᐅᐡᑲᑎᓴᐠ ᐊᐱᐣ ᐃᓀᐣᑕᒧᐊᐧᐨ ᒋᒪᒋᑭᒋᒋᑫᐊᐧᐨ ᒣᑲᐧᐨ ᐁᓇᐊᐧᐸᑕᒧᐊᐧᐨ ᓄᐱᒥᐠ, ᑲᐃᐧᐣ 

ᑕᓄᒋᑲᑌᐱᓂ ᓂᑲᒧᐃᐧᓇᐣ ᑲᑭᒋᒋᑲᑕᒧᐊᐧᐨ ᐃᒪ ᓄᐱᒥᐠ. ᐁᑲᐧ ᐅᑫᐧᓂᐊᐧᐣ ᓇᑕᑯᓱᐃᐧᓇᐣ ᑲᑐᑕᒧᐊᐧᐨ, 

ᐁᑲᐧ, ᑲᐃᐧᐣ ᑕᓄᒋᑲᑌᓯᓂ. ᐁᑲᐧ ᑕᐢ, ᑲᐃᐧᐣ ᐅᐁᐧ ᑲᐊᓄᑲᑌᑭᐣ ᐊᐧᓇᒋᑫᐃᐧᓇᐣ 

ᑕᐃᔑᑲᓇᐊᐧᐸᒋᑲᑌᓯᓄᐊᐧᐣ; ᐁᑲᐧ 

◆ ᑲᐃᐧ ᐊᓂ ᑕᑲᐧᑭᐣ ᐊᓄᑭᐃᐧᓇᐣ: ᐁᑲᐧ ᐅᐁᐧ ᐃᐡᑲᐧᔭᐨ ᑲᑲᓇᐊᐧᐸᒋᑲᑌᐠ ᑐᑲᐣ ᐊᓄᑭᐃᐧᓇᐣ ᐅᒋ ᒥᓇ 

ᓇᐣᑕ ᑲᐃᐧᐃᐧᒋᑕᐧᔭᐣ ᐊᒥᐁᐧ ᐁᐃᔑᓭᐠ ᒋᑐᒋᑲᑌᐠ ᐅᐁᐧ ᑲᐊᓄᑲᑌᑭᐣ ᐊᐧᓇᒋᑫᐃᐧᓇᐣ ᓇᓇᑲᒋᒋᑫᐃᐧᐣ. 

ᐊᑎᑲ ᐅᐁᐧ ᑐᑲᐣ, ᐁᑭᑫᐣᑕᒪᐣ ᐅᐁᐧ ᑭᑎᐯᐣᒋᑫᐃᐧᐣ ᐁᒪᐊᐧᑐᐡᑲᐊᐧᐨ. ᐁᑲᐧ ᒥᓇ ᐅᐊᐧᐁᐧ ᐊᐃᐧᔭ 

ᑲᐅᒋᐃᐧᒋᔭᒪᐨ ᒪᔭᑦ ᐁᑎᐱᐢᑲᒧᐃᐧ ᒪᑯᔐᐃᐧᓂᑫᐨ, ᐃᒪ ᑫᑭᐣ ᓀᑫ ᑲᐃᔑᒪᐊᐧᑐᐡᑲᐃᐧᓂᑫᔭᐣ. ᐁᑲᐧ ᑕᐢ, 

ᔕᑯᐨ, ᑭᑭᑫᐣᑕᐣ ᑫᐃᐧᓇᐊᐧ ᒋᓱᑭᑕᑯᓯᐊᐧᐨ ᐁᑲᐧ ᑫᑭᐣ ᒪᐊᐧᐨ ᒋᐃᑭᔭᑐᔭᐣ ᐁᑲ ᐅᓴᑦ ᒋᐊᐧᓇᒋᑫᐃᔭᐣ ᒥᓇ 

ᒋᐊᐧᓇᐦᐃᑲᐧ. ᐁᑲᐧ ᐅᐁᐧ ᒥᑲᓇᑫᐃᐧᐣ ᑲᑲᓇᐊᐧᐸᒋᑲᑌᐠ ᐊᒥᐁᐧ ᐱᑯ ᑫᐃᔑᓭᐠ ᑫᑯᓇᐣ 

ᒋᐱᒥᐊᐧᐁᐧᑕᐦᐃᓂᑲᑌᑭᐣ ᑐᑲᐣ ᑲᐊᐧᐁᐧᑕᐦᐃᓇᑲᓄᐊᐧᐨ ᐅᓱᐢᑲᓇᑎᑯᐠ ᐊᐱᐣ ᑲᑭᓇᐸᑭᓭᐸᐣ ᑲᑭᐊᒪᐧᔦ 

ᒪᐊᐧᑐᐡᑲᐃᐧᓂᑫᔭᐣ. ᐁᑲᐧ ᑲᐧᓂᐣ ᐃᔭᑲᓇ ᑭᑐᒋᑭᑫᐣᑕᓯᐣ ᐅᐊᐧᐁᐧ ᐅᓱᐢᑲᓇᑎᐠ ᒋᓇᐸᑭᓭᐨ, ᐁᑲᐧ ᑕᐢ, 

ᑫᑯᓇᐣ ᑲᓄᑕᑲᐧᑭᐣ ᐅᒪ ᐊᐧᐁᐧᑕᐦᐃᓂᑫᐃᐧᓂᐠ ᑲᐃᐧᐣ ᐊᐧᓇᒋᑫᐃᐧᐣ ᑕᐃᓇᑭᒋᑲᑌᓭᓄᐣ. 

ᐁᑲᐧ ᐅᑫᐧᓂᐊᐧᐣ ᐊᐁᐧᒋᑲᓇᐣ, ᒋᓂᓯᑐᒋᑲᑌᑭᐣ ᑲᐊᓄᑲᑌᑭᐣ ᐊᐧᓇᒋᑫᐃᐧᓇᐣ ᑐᑲᐣ ᑲᓱᑭᑕᑲᐧᑭᐣ ᑫᑯᓇᐣ ᐃᒪ ᓄᐱᒥᐠ, 

ᐁᑲᐧ ᐅᐁᐧ ᒋᑐᑕᒪᐣ: 

◆ ᒋᓂᓯᑐᑕᒪᐣ ᑲᑕᑲᐧᑭᐣ ᑫᑯᓇᐣ, ᓇᐣᑕ ᐊᔕᔾ ᑫᑯᓇᐣ ᑲᓄᑕᑲᐧᑭᐣ ᑲᒪᐧᔦ ᐱᑕᑯᔑᓂᔭᐣ; 

◆ ᒋᓂᓯᑐᑕᒪᐣ ᑫᑯᓇᐣ ᑲᐊᐧᓇᐦᐃᑯᔭᓂᐣ, ᓇᐣᑕ ᑲᔦ ᓂᒧᐃᐧᓇᐣ ᑲᓄᑕᑲᐧᒥᑐᔭᓂᐣ ᐊᓂᑌ ᐁᐃᔑᓭᐠ ᒥᓯᐁᐧ 

ᑫᑯᓇᐣ ᑲᓄᑕᑲᐧᑭᐣ; 

◆ ᒥᓇ ᒋᒪᒥᑎᓀᐣᒋᑲᑌᑭᐣ ᑫᑯᓇᐣ ᑲᔭᒍᓂᑲᑌᑭᐣ, ᑐᑲᐣ ᒋᓂᑭᓇᒪᐣ ᐅᓴᑦ ᑲᓱᑭᑕᑲᐧᒥᒋᑫᔭᐣ ᓇᐣᑕ 

ᒋᐊᐸᒋᑐᔭᐣ ᑲᓇᐱᐢᑭᑲᑌᑭᐣ ᑲᐅᒋᓇᑐᑕᒪᐣ ᓂᑲᒧᐃᐧᓇᐣ; 

◆ ᐁᑲᐧ ᒋᓇᓇᑲᒋᒋᑲᑌᑭᐣ ᑫᑯᓇᐣ ᑲᐊᐧᓇᒋᑲᑌᑭᐣ, ᐁᑲᐧ ᒥᓇ ᒋᑲᓇᐊᐧᐸᒋᑲᑌᐠ ᐁᑲ ᐅᓴᑦ ᒋᐊᐧᓇᒋᑫᒪᑲᑭᐣ 

ᑫᑯᓇᐣ ᑲᔭᐸᒋᒋᑲᑌᑭᐣ, ᑐᑲᐣ ᑲᔦ ᑫᑯᓇᐣ ᑲᓄᑕᑲᐧᑭᐣ ᐊᐱ ᑲᑭᐃᐡᑲᐧ ᓂᑭᓇᒪᐣ ᓂᑲᒧᐃᐧᓇᐣ ᑲᓇᑐᑕᒪᓂᐣ; 

ᐁᑲᐧ 

◆ ᐁᑲᐧ ᒋᐊᔑᑎᓇᒪᓂᐣ ᑲᔦᐱᑯ ᑫᑯᓇᐣ ᑲᐊᐧᓇᒋᑲᑌᑭᐣ ᐅᓴᑦ ᐸᑲᐣ ᑫᑯᓇᐣ ᑲᑐᒋᑲᑌᑭᐣ. ᐁᑲᐧ ᐊᐱ 

ᑭᑫᐣᑕᒪᐣ ᐊᐧᓇᒋᑫᐃᐧᐣ ᐅᐁᐧ ᐅᓴᑦ ᑲᓄᑕᑲᐧᒧᒋᑫᔭᐣ, ᐊᒥᐁᐧ ᐅᑫᐧᓂᐊᐧᐣ ᑫᓇᓇᑲᒋᒋᑲᑌᑭᐣ ᑐᑲᐣ ᓇᓇᑲ 

ᐊᓄᑭᐃᐧᓇᐣ ᑲᒪᒪᐃᐧ ᑐᒋᑲᑌᑭᐣ, ᐅᒪ ᐅᑕ ᒪᔭᑦ ᑲᑕᔑᐃᐧᑐᓇᓂᐊᐧᐠ. 

ᐁᑲᐧ ᐅᑫᐧᓂᐊᐧᐣ ᑲᐱᒥᓂᔕᐦᐃᑲᑌᑭᐣ ᐃᐧᒋᐦᐃᐁᐧᒪᑲᐣ ᒋᓂᓯᑕᐃᐧᓂᑲᑌᑭᐣ ᓇᓇᑲ ᑫᑯᓇᐣ ᑲᐊᐧᓇᒋᑲᑌᑭᐣ ᐅᒪ 

ᓄᐱᒥᐠ. ᐁᑲᐧ ᐅᐁᐧ ᑲᑭᐊᐁᐧᒋᑫᔭᐠ, ᓂᑭᑫᐣᑕᒥᐣ ᑲᐅᒋᒪᒪᐃᐧ ᓱᑭᑕᑯᓯᓇᓂᐊᐧᐠ ᐊᐦᐃᐠ ᑲᐅᒋᒪᑲᐠ ᑎᐯᐣᒋᑫᐃᐧ 

ᒪᐊᐧᑐᐡᑲᐃᐧᓂᐠ ᒥᓇ ᐸᑲᐣ ᑲᐅᒋᓭᒪᑲᐠ ᓄᑕᑯᓱᐃᐧᐣ, ᑐᑲᐣ ᑲᑎᐱᐡᑲᒧᒋᑲᓂᐊᐧᐠ. 

ᐁᑲᐧ ᑲᑭᐃᐧᒋᑲᑌᐠ ᐃᐡᐱᒥᐠ, ᒪᐊᐧᐨ ᐱᑯ ᒋᐸᔭᑌᑕᑲᐧᑭᐣ ᐃᐧᑕᒪᑫᐃᐧᓇᐣ ᑭᒋᓀᐣᑕᑲᐧᐣ ᒥᓇ ᒋᐊᔑᑕᒋᑲᑌᑭᐣ 

ᑲᐊᓄᑲᑌᑭᐣ ᐊᐧᓇᒋᑫᐃᐧᓇᐣ ᐅᑫᐧᓂᐊᐧᐣ ᑲᑕᓯᑭᐣ ᑫᑯᓇᐣ. 

ES 11. ᐁᑲᐧ ᓂᑭᓇᑐᑕᒥᐣ 

ᐁᑲᐧ ᒪᕑᑎᐣ ᐸᐧᓫᐢ ᐊᓂᔑᓇᐯᐃᐧ ᑕᔑᑫᐃᐧᐣ ᐱᒥᐊᓂᒧᑕᒪᑫ ᒥᓇ ᐱᒥᐃᐧᑕᓄᑭᒧᐁᐧ ᐅᐁᐧ ᑕᔑᑫᐃᐧᐣ ᒥᑲᓇᑫᐃᐧᐣ 

ᐅᒋ ᐁᑲᐧ ᑲᐃᐧᑕᓄᑭᒪᐨ ᐊᓂᔑᓇᐯᐃᐧ ᑕᔑᑫᐃᐧᓇᐣ, ᒥᓇ ᐊᐃᐧᔭᐠ ᑲᐃᐧᐃᐧᒋᑕᐧᐊᐧᐨ ᐁᑲᐧ ᐅᑭᒪᐃᐧ ᐱᒧᒋᑫᐃᐧᑲᒥᑯᐣ 

ᐊᑯᓇᐠ 2019 ᑲᐊᐦᑭᐊᐧᐠ. ᐁᑲᐧ ᐅᐁᐧ ᑲᑲᐧᔭᒋᒋᑲᑌᐠ ᐊᐦᑭᐃᐧ ᓇᓇᑲᒋᒋᑫᐃᐧᐣ / ᒥᓇ ᐊᐧᓇᒋᑫᐃᐧᓇᐣ, ᒪᕑᑎᐣ ᐸᐧᓫᐢ 

ᐊᓂᔑᓇᐯᐃᐧ ᑕᔑᑫᐃᐧᐣ ᑭᐸᑯᓭᐣᑕᑯᓯ ᒋᐱᒥᐃᐧᑕᓄᑭᒪᐨ ᐊᓂᔑᓇᐯᐃᐧ ᑕᔑᑫᐃᐧᓇᐣ, ᒥᓇ 

ᑭᒋᐊᓄᑭᐃᐧᑕᒪᑫᐃᐧᑲᒥᑯᐣ ᐁᑲᐧ ᐅᑭᒪᐃᐧ ᐱᒧᒋᑫᐃᐧᑲᒥᑯᐣ / ᒥᓇ ᐅᐣᑌᕑᐃᔪ ᐅᑭᒪᐃᐧᑲᒥᑯᐣ. 

ᐁᑲᐧ ᐊᐱᐣ ᐅᐁᐧ ᑲᑭᒪᒋᐊᓄᑲᑌᑭᐸᐣ ᐊᐦᑭᐃᐧ ᓇᓇᑲᒋᒋᑫᐃᐧᐣ / ᒥᓇ ᐊᐧᓇᒋᑫᐃᐧᓇᐣ, ᐊᔕᔾ ᒥᐡᑕᐦᐃ ᑫᑯᓇᐣ 

ᑲᐡᑭᒋᑲᑌᐊᐧᓄᐣ. ᐁᑲᐧ ᐅᐁᐧ ᒪᐊᐧᐨ ᑲᔦ ᑲᑭᒋᓀᐣᒋᑲᑌᐠ ᑲᐧᔭᐠ ᑲᐊᔭᒥᐦᐃᔭᑲᓄᐊᐧᐨ ᒥᓇ ᑲᐧᔭᐠ ᑲᐃᐧᒋᐊᐧᑲᓄᐊᐧᐨ 

ᐊᓂᔑᓇᐯᐃᐧ ᑕᔑᑫᐃᐧᓇᐣ, ᐅᑭᒪᐃᐧ ᐱᒧᒋᑫᐃᐧᑲᒥᑯᐣ ᐁᑲᐧ ᐊᐃᐧᔭᐠ ᑲᐃᐧᐃᐧᒋᑕᐧᐊᐧᐨ, ᒥᓇ ᐱᑯ ᐃᐧᐸᐨ ᓇᐊᐧᐨ 

ᑫᑯᓇᐣ ᒋᒪᒋᐊᓄᑲᑌᑭᐣ, ᒥᓇ ᒋᒪᒪᐃᐧ ᒥᓂᑎᓇᓂᐊᐧᐠ ᐸᑯᓭᐣᒋᑫᐃᐧᓇᐣ ᒥᐡᑯᐨ ᑲᐧᔭᐠ ᒋᐃᐧᒋᒋᑲᑌᐠ ᑲᐃᔑᐸᑯᓭᐣᑕᑲᐧᐠ 

ᒋᐃᔑᐱᒪᑕᒧᐠ ᒥᑲᓇ ᐁᑲᐧ ᒥᓇ ᐅᓇᔑᐁᐧᐃᐧ ᐯᐸᐣ ᑲᑭᒪᓯᓇᐦᐃᑲᑌᐠ ᑲᐃᔑᐸᑯᓭᐣᑕᑲᐧᐠ ᒋᐃᓇᑕᒧᐠ ᐁᑲᐧ ᐅᐁᐧ 

ᐊᔕᔾ ᑭᐸᑭᑎᓂᑲᑌᐸᐣ ᐊᐧᑲᐢᐠᐱᓯᑦ 2024. 

ᐁᑲᐧ ᐃᐧᒋᐃᐧᑐᐃᐧᐣ ᑲᔦ ᐱᒥᐊᐸᒋᒋᑲᑌ ᑲᐧᔭᐠ ᐁᐱᒥᐊᔭᒥᔭᑲᓄᐊᐧᐨ ᑕᐱᐡᑯᐨ ᐅᐁᐧ ᒥᑲᓇᑫᐃᐧᐣ ᐅᒋ. ᐁᑲᐧ ᐅᑕᓇᐠ 

ᑲᐱᒥᐊᐦᑭᐊᐧᐠ, ᒪᐊᐧᐨ ᒥᐡᑕᐦᐃ ᐊᔕᔾ ᐊᔭᒥᐦᐃᑐᐃᐧᐣ ᐱᒥᐊᐸᒋᒋᑲᑌ, ᒥᓇ ᐁᐃᐡᐱᐢᓭᐠ ᒪᒪᐃᐧ ᐃᐧᒋᐦᐃᐁᐧᐃᐧᐣ ᒥᓇ 

ᓇᐦᐁᐣᑕᒧᐃᐧᐣ / ᒥᓇ ᑲᐧᔭᐠ ᒋᐊᓄᑲᑌᑭᐣ ᒪᒥᑎᓀᐣᑕᒥᐦᐃᐁᐧᐃᐧᓇᐣ ᐁᑲᐧ ᐃᔑᓭᐃᐧᓇᐣ. ᐁᑲᐧ ᐁᐦᐊᐠ ᑲᔦ 

ᐅᓂᑲᓂᑕᒪᑫᐠ ᒪᒪᐊᐧᒋᐦᐃᑐᐊᐧᐠ ᐅᑫᐧᓂᐊᐧᐠ ᒪᕑᑎᐣ ᐸᐧᓫᐢ ᐁᑲᐧ ᑯᑕᑭᔭᐣ ᑕᔑᑫᐃᐧᓇᐣ (ᑐᑲᐣ, ᐃᔭᐱᒪᑐᐣᐠ 

ᐊᓂᔑᓇᐯᐃᐧ ᑕᔑᑫᐃᐧᐣ ᐁᑲᐧ ᐁᕑᐅᓫᐊᐣᐟ ᐊᓂᔑᓇᐯᐃᐧ ᑕᔑᑫᐃᐧᐣ) ᐁᔭᓂᒧᑕᒪᑎᐊᐧᐨ ᐃᐧᒋᐃᐧᑐᐃᐧ 

ᐅᓇᒋᑫᐃᐧᓇᐣ, ᐁᑲᐧ ᐊᓂᐣ ᒥᓇ ᑫᑐᑕᒧᐊᐧᐨ ᑲᐧᔭᐠ ᒋᐱᒥᐃᐧᑕᓄᑭᒥᑐᐊᐧᐨ, ᐁᑲᐧ ᒥᓇ ᑲᐧᔭᐠ ᒋᐱᒥᑎᐸᒋᒧᑕᑎᐊᐧᐨ 

ᐅᐁᐧ ᑕᔑᑫᐃᐧᐣ ᒥᑲᓇᑫᐃᐧᐣ ᐅᒋ. 

ᐁᑲᐧ ᒪᕑᑎᐣ ᐸᐧᓫᐢ ᐊᓂᔑᓇᐯᐃᐧ ᑕᔑᑫᐃᐧᐣ ᐊᓂᔑᓇᐯᐠ ᑫᐃᐧᓇᐊᐧ ᐅᒋᑕᒪᓱᐃᐧᓇᐣ ᐅᑐᑎᓇᓇᐊᐧ ᑕᐱᐡᑯᐨ ᐅᐁᐧ 

ᐊᔭᒥᐦᐃᑐᐃᐧᐣ ᒥᓇ ᐃᐧᑕᓄᑭᒥᑐᐃᐧᐣ ᐱᒧᒋᑫᐃᐧᐣ ᐅᒋ ᑕᐱᓀᑲ ᑫᐃᐧᓇᐊᐧ ᐱᑎᑫᓭᐊᐧᐠ, ᒥᓇ ᐃᔭᑲᓇ 

ᒋᓇᓇᑲᒋᑐᐊᐧᐨ ᐅᑫᐧᓂᐊᐧᐣ ᒪᓯᓇᐦᐃᑲᓇᐣ ᒥᓇ ᒪᐊᐧᒋᐦᐃᑐᐃᐧᓇᐣ ᑲᐃᐧᑎᐸᒋᒧᑕᐊᐧᐊᐧᐨ ᑯᑕᑭᔭᐣ ᑕᔑᑫᐃᐧᓇᐣ, 

ᒥᓇ ᐅᑭᒪᐃᐧ ᐱᒧᒋᑫᐃᐧᑲᒥᑯᐣ ᐁᑲᐧ ᐊᐃᐧᔭᐠ ᑲᐃᐧᐃᐧᒋᑕᐧᐊᐧᐨ. ᐁᑲᐧ ᒪᕑᑎᐣ ᐸᐧᓫᐢ ᐊᓂᔑᓇᐯᐃᐧ ᑕᔑᑫᐃᐧᐣ ᑭᒥᓇᑲᓄ 

ᑎᐸᒋᒧᐃᐧᓇᐣ ᑕᐱᐡᑯᐨ ᑲᑭᐃᑭᑐᓇᓂᐊᐧᐠ ᒣᑲᐧᐨ ᑲᐱᒥᐊᓂᒧᒋᑲᑌᐠ ᐅᐁᐧ ᒥᑲᓇᑫᐃᐧᐣ ᐁᑲᐧ ᒥᐡᑯᐨ ᑲᐧᔭᐠ ᐱᓇᒪ 

ᒋᓇᓇᑲᒋᒋᑲᑌᑭᐣ. ᐁᑲᐧ ᒥᓇ ᒪᐊᐧᒋᐦᐃᑐᐃᐧ ᐯᐸᓄᐣ ᑭᒥᓇᑲᓄᐊᐧᐠ ᒣᑲᐧᐨ ᑲᒪᐊᐧᒋᐦᐃᑐᓇᓂᐊᐧᐠ ᐁᑲᓇᐊᐧᐸᒋᑲᑌᑭᐣ 

ᑕᔑᑫᐃᐧᓂᐠ ᐊᐃᐧᔭᐠ ᐅᑎᑭᑐᐃᐧᓂᐊᐧᐣ ᒥᐡᑯᐨ ᑫᒋᓇᐨ ᑲᐧᔭᐠ ᐅᐁᐧ ᒥᑲᓇᑫᐃᐧᐣ ᒋᐃᔑᓇᑲᐧᐠ ᒥᓇ ᐁᑭᒋᓀᐣᑕᑲᐧᐠ 

ᑕᔑᑫᐃᐧᓂᐠ ᐊᐃᐧᔭᐠ ᐅᐃᐧᑕᒪᑫᐃᐧᓂᐊᐧ ᒋᐱᒥᓂᔕᐦᐃᑲᑌᓂᐠ. ᐁᑲᐧ ᐅᐁᐧ ᐃᐧᐸᐨ ᑲᑭᒪᑕᓄᑲᑕᐠ ᑕᔑᑫᐃᐧᐣ 

ᐅᐃᐧᒋᐦᐃᑯᐣ ᐊᓂᐣ ᑫᐃᔑᑲᓄᑕᒧᐊᐧᐨ ᒥᓇ ᑫᐃᔑᐸᑯᓭᓂᒧᐊᐧᐨ ᐅᐁᐧ ᑕᔑᑫᐃᐧᐣ ᒥᑲᓇᑫᐃᐧᐣ ᐅᒋ, ᐊᐦᐃ ᑲᔦ 

ᐊᐦᑭᐃᐧ ᓇᓇᑲᒋᒋᑫᐃᐧᐣ / ᒥᓇ ᑲᐊᐧᓇᒋᑲᑌᑭᐣ ᑫᑯᓇᐣ ᑐᒋᑫᐃᐧᐣ, ᒥᓇ ᒋᐊᐸᒋᒋᑲᑌᐠ ᐊᓂᔑᓇᐯᐃᐧ ᑭᑫᐣᑕᒪᐃᐧ 

ᐱᒧᒋᑫᐃᐧᐣ ᐁᑲᐧ ᒥᓇ ᑲᐅᓂᓂᑲᑌᐠ ᐊᐣᑎ ᒪᔭᑦ ᑫᐃᓇᑕᒧᐠ ᒥᑲᓇ. 

ᐁᑲᐧ ᐊᔕᔾ ᓇᓇᑲ ᒪᐊᐧᒋᐦᐃᑐᐃᐧᓇᐣ ᑭᑐᒋᑲᑌᐊᐧᓄᐣ, ᐁᑲᐧ ᐅᑫᐧᓂᐊᐧᐣ ᐊᑎᐟ ᒪᐊᐧᒋᐦᐃᑐᐃᐧᓇᐣ ᑲᑭᑐᒋᑲᑌᑭᐣ 

(ᑲᓇᐊᐧᐸᑕᒧᐠ ᑫᑯᓇᐣ ᑲᑭᑐᒋᑲᑌᑭᐣ): 

◆ ᓂᐦᓯᐣ ᒪᐊᐧᒋᐦᐃᑐᐃᐧ ᐃᐧᑕᒪᑫᐃᐧᑲᒥᑯᐣ (ᐊᐱᐣ ᑲᑭᒪᒋᒋᑲᑌᑭᐸᐣ ᐅᐁᐧ ᐊᐦᑭᐃᐧ ᓇᓇᑲᒋᒋᑫᐃᐧᐣ ᒣᑲᐧᐨ 

ᐱᓇᑫᐧᐱᓯᐨ 2021); 

◆ ᓂᐦᓯᐣ ᐅᐣᑌᕑᐃᔪ ᒪᐊᐧᒋᐦᐃᑐᐃᐧᓇᐣ, ᐊᐦᐃᐣ ᑲᔦ ᓂᔑᐣ ᐊᓂᔑᓇᐯᐃᐧ ᒥᓇ / ᑭᒋᓇᑯᒥᑐᐃᐧ 

ᒪᐊᐧᒋᐦᐃᑐᐃᐧᓇᐣ ᐁᑲᐧ ᐯᔑᐠ ᓂᐦᓯᐣ ᒥᑲᓇ ᐊᓄᑭᐃᐧ ᒪᐊᐧᒋᐦᐃᑐᐃᐧᐣ ᐁᑲᐧ ᐁᐠᐢᐳ, ᐁᑲᐧ ᒥᓇ ᒪᒪᐃᐧ 

ᒪᐊᐧᒋᐦᐃᑐᐃᐧᐣ ᐅᐁᐧ ᑕᔑᑫᐃᐧᐣ ᒥᑲᓇᑫᐃᐧᐣ ᐅᒋ, ᐁᑲᐧ ᐁᐧᐱᑫᐧ ᒥᑲᓇᑫᐃᐧᐣ ᓇᓇᑲᒋᒋᑫᐃᐧᐣ ᐁᑲᐧ 

ᑭᐁᐧᑎᓄᐠ ᒥᑲᓇᑫᐃᐧᐣ ᓇᓇᑲᒋᒋᑫᐃᐧᐣ ᑲᐃᐧᑕᓄᑭᒪᑲᓄᐊᐧᐨ ᐊᓂᔑᓇᐯᐃᐧ ᑕᔑᑫᐃᐧᓇᐣ. ᐁᑲᐧ ᓂᔕᐧ 

ᓂᐦᓯᐣ ᒥᑲᓇ ᐊᓄᑭᐃᐧ ᒪᐊᐧᒋᐦᐃᑐᐃᐧᐣ ᐁᑲᐧ ᐁᐠᐢᐳ ᐅᓇᒋᑲᑌ ᒋᒪᐊᐧᒋᐦᐃᑐᓇᓂᐊᐧᐠ ᑲᒐᑲᐧᓯᐨᐱᓯᑦ 2025 

ᒋᐊᓂᒧᒋᑲᑌᐠ ᑲᑭᑲᐧᔭᒋᒋᑲᑌᐠ ᐊᐦᑭᐃᐧ ᓇᓇᑲᒋᒋᑫᐃᐧᐣ / ᒥᓇ ᑲᓇᐊᐧᒋᑲᑌᑭᐣ ᑫᑯᓇᐣ. 

◆ ᐁᑲᐧ ᒥᓇ ᐱᐊᐧᐱᑯᐠ ᒪᐊᐧᒋᐦᐃᑐᐃᐧᐣ / ᐁᑲᐧ ᑲᒪᐊᐧᒋᔭᑲᓄᐊᐧᐨ ᐊᓂᔑᓇᐯᐃᐧ ᑕᔑᑫᐃᐧᓇᐣ, ᐅᑭᒪᐃᐧ 

ᐱᒧᒋᑫᐃᐧᑲᒥᑯᐣ ᐁᑲᐧ ᐊᐃᐧᔭᐠ ᑲᐃᐧᐃᐧᒋᑕᐧᐊᐧᐨ; 

◆ ᑲᐅᔑᒋᑲᑌᐠ ᒥᓇ ᑲᐊᓄᑭᑲᒋᑲᑌᐠ ᐅᐁᐧ ᐊᓂᔑᓇᐯᐃᐧ ᑭᑫᐣᑕᒪᐃᐧᐣ ᐱᒧᒋᑫᐃᐧᐣ ᐁᑲᐧ ᑕᔑᑫᐃᐧᐣ 

ᐅᓇᒋᑫᐃᐧᐣ ᐱᒧᒋᑫᐃᐧᐣ ᑲᒥᓇᑲᓄᐊᐧᐨ ᐊᓂᔑᓇᐯᐃᐧ ᑕᔑᑫᐃᐧᓇᐣ; 

◆ ᑲᐸᑭᑎᓂᑲᑌᐠ ᒥᓇ ᑲᐱᒥᐊᓄᑲᑌᐠ ᐊᔭᒥᐦᐃᑐᐃᐧᓇᐣ ᒥᓇ ᐃᐧᑕᓄᑭᒥᑐᐃᐧᓇᐣ ᑎᐸᒋᒧᐃᐧᓇᐣ 

ᑲᒥᓇᑲᓄᐊᐧᐨ ᐊᓂᔑᓇᐯᐃᐧ ᑕᔑᑫᐃᐧᓇᐣ; 

◆ ᐱᐊᐧᐱᑯᐠ ᒥᓇ ᐱᑎᑫᐁᐧᓯᒋᑲᓇᐣ ᑕᐱᐡᑯᐨ ᓇᓇᑲ ᑫᑯᓇᐣ ᑲᐊᓂᒧᒋᑲᑌᑭᐣ ᑐᑲᐣ ᑲᐊᓄᑲᑌᑭᐣ 

ᐊᐧᓇᒋᑫᐃᐧᓇᐣ, ᑲᒪᔭᑭᓭᐠ ᑲᐃᔑᐁᐧᐸᐠ ᑭᔑᑲ, ᑲᐃᐧᓇᑕᒧᒋᑲᓂᐊᐧᐠ, ᒥᓇ ᐃᐧᑕᒪᑫᐃᐧᓇᐣ; ᐁᑲᐧ 

◆ ᑲᐸᑭᑎᓂᑲᑌᐠ ᑎᐸᒋᒧᐃᐧᓇᐣ ᑕᓱᐱᓯᑦ (ᑎᐸᒋᒧᐃᐧᓇᐣ), ᒥᓇ ᐃᐧᑕᒪᑫᐃᐧᓇᐣ ᒥᓇ ᐊᓂᒧᒋᑫᐃᐧ 

ᑭᑭᓄᔑᓄᐃᐧᓇᐣ, ᐁᑲᐧ ᒥᓇ ᐃᑭᑐᐃᐧᓇᐣ ᐅᑫᐧᓂᐊᐧᐠ ᐊᓂᔑᓇᐯᐃᐧ ᑕᔑᑫᐃᐧ ᐅᑕᓄᑕᒪᑫᐠ ᑫᐃᐧᓇᐊᐧ 

ᑫᑯᓇᐣ ᑲᐸᑭᑎᓇᒧᐊᐧᐨ. 

 

ᐁᑲᐧ ᐊᔭᒥᐦᐃᑐᐃᐧᓇᐣ ᒥᓇ ᐃᐧᑕᓄᑭᒥᑐᐃᐧᓇᐣ ᐊᒥᐁᐧ ᑫᐃᔑᐱᒥᑐᒋᑲᑌᑭᐣ ᐊᐦᐃ ᑲᔦ ᑲᐸᑭᑎᓂᑲᑌᐠ ᐅᐁᐧ 

ᑲᑭᑲᐧᔭᒋᒋᑲᑌᐠ ᐊᐦᑭᐃᐧ ᓇᓇᑲᒋᒋᑫᐃᐧᐣ / ᒥᓇ ᐊᐧᓇᒋᑫᐃᐧᓇᐣ ᐸᓂᒪ ᑲᑕᑲᐧᑭᐠ / ᒥᓇ ᐱᐳᐠ 2025. ᐁᑲᐧ 

ᐅᑫᐧᓂᐊᐧᐣ ᑐᒋᑫᐃᐧᓇᐣ ᑲᐊᐧᐁᐧᓇᒋᑲᑌᑭᐣ ᑕᐃᐧᒋᐦᐃᐁᐧᒪᑲᐣ ᑲᐧᔭᐠ ᒋᑲᓇᐊᐧᐸᒋᑲᑌᐠ ᐅᐁᐧ ᓇᓇᑲᒋᒋᑫᐃᐧᐣ / ᒥᓇ 

ᐊᐧᓇᒋᑫᐃᐧᓇᐣ ᐁᑲᐧ ᒋᑲᐧᔭᒋᒋᑲᑌᐠ ᐅᐁᐧ ᐸᑭᑎᓂᑲᑌᐠ ᒥᓇ ᑲᐧᔭᐠ ᒋᓇᓇᑲᒋᒋᑲᑌᐠ ᐅᐁᐧ ᓇᓇᑲᒋᒋᑫᐃᐧᐣ / ᒥᓇ 

ᐊᐧᓇᒋᑫᐃᐧᓇᐣ. 

 

ES 12. ᑲᒪᔭᑭᓭᐠ ᐃᔑᑭᔑᑲᐣ ᑲᐱᒧᓴᑕᒪᐠ 

ᐁᑲᐧ ᑲᒪᔭᑭᓭᐠ ᐃᔑᑭᔑᑲᐣ ᑲᐱᒧᓴᑕᒪᐠ ᒪᐊᐧᐨ ᒥᐡᑕᐦᐃ ᑫᑯᓇᐣ ᐅᑕᓂᒥᐦᐃᑯᓇᐊᐧ ᑐᑲᐣ ᒪᕑᑎᐣ ᐸᐧᓫᐢ ᐊᓂᔑᓇᐯᐃᐧ 

ᑕᔑᑫᐃᐧᐣ. ᒪᐊᐧᐨ ᑲᔦ ᒥᐡᑕᐦᐃ ᑭᒋᑲᑭᒧᐊᐧᐣ, ᐁᑭᒋᒪᒧᐡᑲᐦᐊᐠ, ᐁᑭᒋᓴᑭᑌᐠ, ᐁᑭᒋᑭᔑᑌᐠ ᐁᑲᐧ ᐁᒪᔭᑭᓭᐠ ᐊᐦᑭ 

ᑲᐃᔑᓇᑲᐧᐠ ᐁᑲᐧ ᐊᒥᐅᒪ ᑫᐅᒋᑭᑫᐣᑕᑲᐧᐠ ᐅᐁᐧ ᒥᑲᓇᑫᐃᐧᐣ ᒥᓇ ᑭᓇᐧᑲᐢ ᐊᓂ ᐱᒥᔭᐸᑕᐠ ᐅᐁᐧ ᑕᔑᑫᐃᐧᐣ ᒥᑲᓇ 

ᑲᐃᐧᐅᔑᒋᑲᑌᐠ. ᐁᑲᐧ ᑭᐡᐱᐣ ᐊᐱᐣ ᑭᐱᑎᓂᑲᑌᐠ ᐅᐁᐧ ᑲᒪᔭᑭᓭᐠ ᐃᔑᑭᔑᑲ ᐅᒋ, ᐊᒥᐁᐧ ᐊᐱᐣ ᒋᒪᒋᓴᐦᐃᑯᔭᐠ ᒥᓇ 

ᑯᑕᑭᔭᐣ ᑕᔑᑫᐃᐧᓇᐣ ᑫᐃᐧᓇᐊᐧ ᐅᐁᐧᓂ ᑲᓇᑕᐁᐧᐣᑕᒧᐊᐧᐨ.  

ᐁᑲᐧ ᑕᔑᑫᐃᐧᐣ ᒥᑲᓇᑫᐃᐧᐣ ᐊᐦᐃᐣ ᑲᔦ ᑲᓇᐊᐧᐸᒋᑲᑌᐊᐧᓄᐣ ᐁᑲ ᓇᐱᐨ ᒥᐡᑕᐦᐃ ᑫᑯᓇᐣ ᑲᐃᐧᔭᐸᑕᑭᐣ 

ᒋᓂᔓᓇᒋᒋᑫᒪᑲᑭᐣ ᐅᒪ ᒥᑲᓇᑫᐃᐧᓂᐠ ᒥᓇ ᐊᐧᐁᐧᑕᐦᐃᓂᑫᐃᐧᓂᐠ. ᐁᑲᐧ ᐊᒥᐁᐧ ᑫᐃᔑᓇᑯᒋᑲᑌᐠ 

ᒋᓇᓇᒪᔭᐸᒋᒋᑲᑌᐠ ᒥᓇ ᑲᐧᔭᐠ ᒋᐅᔑᒋᑲᑌᐠ ᑕᐱᓀᑲ ᓇᓇᑲ ᑕᐃᔑᐁᐧᐸᐣ ᐅᐁᐧ ᑲᐃᔑᑭᔑᑲᐠ. ᐁᑲᐧ ᒥᓇ ᐅᐁᐧ 

ᐃᔑᑲᓇᐊᐧᐸᒋᑲᑌ ᑭᔭᑦ ᒋᒥᑲᓇᑲᓂᐊᐧᐠ ᒥᓇ ᑲᐧᔭᐠ ᒋᐃᔑᓇᑯᒋᑲᑌᐠ ᐁᑲᐧ ᒥᓇ ᐁᑲ ᒋᐅᒋᒪᒋᓭᑭᐣ ᑯᑕᑭᔭᐣ 

ᑕᔑᑫᐃᐧᓇᐣ ᐅᓴᑦ ᑲᒪᔭᑭᓭᐠ ᑭᔑᑲᐣ ᑲᐱᒧᓴᑕᒪᐠ. ᐁᑲᐧ ᐅᑫᐧᓂᐊᐧᐣ ᑲᐧᔭᐠ ᑲᐱᒥᐊᐧᐁᐧᓇᒋᑲᑌᑭᐣ ᐅᐁᐧ ᑕᔑᑫᐃᐧᐣ 

ᒥᓇᑲᑫᐃᐧᐣ ᐅᒋ, ᐁᑲᐧ ᑲᐧᓂᐣ ᑲᑭᓇ ᑫᑯᓇᐣ ᑲᓇᓂᒋᔭᑭᐣ ᑕᑭ ᑭᐱᑎᓂᑲᑌᓯᓄᐊᐧᐣ. 

ES 13. ᑯᑕᑭᔭᐣ ᐅᓇᒋᑫᐃᐧ ᐸᑯᓭᐣᒋᑫᐃᐧᓇᐣ 

ᐁᑲᐧ ᐅᐁᐧ ᐯᔑᐠ ᑲᓇᑕ ᐅᑭᒪᐃᐧᐣ ᐅᐸᑯᓭᐣᒋᑫᐃᐧᐣ ᐊᐦᐃ ᒋᑐᒋᑲᑌᐠ ᓇᓇᑲᒋᒋᑫᐃᐧᐣ ᑐᑲᐣ ᑫᑯᓇᐣ ᐅᒪ 

ᑲᐅᒋᒪᒋᓭᑭᐣ ᑕᔑᑫᐃᐧᐣ ᒥᑲᓇᑫᐃᐧᓂᐠ. ᐁᑲᐧ ᒥᓇ ᑲᐃᐧᐃᔑᓇᑲᐧᐠ ᑲᐃᐧᐱᒪᑕᒧᐠ ᒥᓇ ᑲᐃᐧᐃᓇᐸᒋᒋᑲᑌᐠ, ᒥᓇ ᐱᑯ 

ᑯᑕᑭᔭᐣ ᑫᑯᓇᐣ ᑲᐃᐧᑐᒋᑲᑌᑭᐣ ᑐᑲᐣ ᑯᑕᑭᔭᐣ ᐊᓄᑭᐃᐧᓇᐣ ᐅᒪ ᒥᑲᓇᑫᐃᐧᓂᐠ, ᐊᐦᐃᐣ ᑲᔦ ᑭᑲᓇᐊᐧᐸᒋᑲᑌᐊᐧᐣ 

ᑫᑯᓇᐣ ᑲᓇᓂᒋᔭᑭᐣ ᐃᔑᓭᐃᐧᓇᐣ ᐅᒪ ᒥᑲᓇᑫᐃᐧᓂᐠ, ᑐᑲᐣ ᑲᓯᑭᓭᑭᐣ ᑫᑯᓇᐣ, ᒥᓇ ᑲᐃᐧᓴᑭᔑᓂᐊᐧᐨ ᐊᐧᐃᔭᐠ 

ᐅᑕᐸᓂᐠ ᐁᑲᐧ ᒥᓇ ᒪᐊᐧᐨ ᑲᑭᒋᔑᐁᐧᐸᑭᐣ ᑭᔑᑲᐣ, ᐁᑲᐧ ᒥᓇ ᑯᑕᑭᔭᐣ. 

ᐁᑲᐧ ᐊᐃᐧᔭᐠ ᑲᐃᐧᓴᑭᔑᓂᐊᐧᐨ ᑕᑭ ᑭᐱᑎᓂᑲᑌ ᐅᒪ ᑲᐧᔭᐠ ᐊᐧᐁᐧᓇᒋᑲᐃᐧᓂᐠ ᒥᓇ ᑲᐃᔑᓇᑯᒋᑲᑌᐠ. ᐁᑲᐧ ᒥᓇ, 

ᐊᔭᑲᐧᒥᓯᐃᐧ ᐅᓇᒋᑫᐃᐧᓇᐣ ᑲᐧᔭᐠ ᒋᐊᓄᑭᑲᒋᑲᑌᑭᐣ ᒥᐡᑯᐨ ᒋᐊᒍᓂᑲᑌᑭᐣ ᐅᑫᐧᓂᐊᐧᐣ ᑫᑯᓇᐣ ᑲᐃᔑᓭᑭᐣ ᒥᑲᓇᐠ, 

ᑭᐡᐱᐣ ᐅᑕ ᐊᐱᐣ ᐅᐁᐧ ᐃᔑᓭᐠ, ᐁᑲᐧ ᒥᐡᑯᐨ ᑲᐧᔭᐠ ᒋᐊᐧᐁᐧᓇᒋᑲᑌᐠ. ᐁᑲᐧ ᐸᑯᓭᐣᑕᑲᐧᐣ ᐅᐊᐧᐁᐧ ᐊᓄᑭᓇᑲᐣ 

ᑫᐅᓂᓇᑲᓄᐨ ᒋᐅᔑᑐᐨ ᐅᐁᐧ ᑕᔑᑫᐃᐧᐣ ᒥᑲᓇᑫᐃᐧᐣ ᒥᓇ ᑲᐧᔭᐠ ᒋᑲᐧᔭᒋᑐᐨ ᐁᑲᐧ ᒋᐊᓄᑭᑐᐨ ᐅᑫᐧᓂᐊᐧᐣ 

ᐊᐧᐁᐧᓇᒋᑫᐃᐧᓇᐣ ᐁᑲ ᓇᐣᑕ ᒋᐃᔑᓭᑭᐣ ᐅᒪ ᒥᑲᓇᑫᐃᐧᓂᐠ. ᐊᑎᑲ ᐅᐁᐧ ᑐᑲᐣ: ᑲᑫᐧᓇᐱᓭᑭᐣ ᑫᑯᓇᐣ ᓇᑯᒋᑫᐃᐧ 

ᐊᐧᐁᐧᓇᒋᑫᐃᐧᐣ, ᒧᐊᐧᐳ ᑲᐊᐧᐁᐧᓇᒋᑲᑌᐠ, ᑭᒋᐃᔑᓭᐃᐧᐣ ᓇᑯᒋᑫᐃᐧᐣ ᐊᐧᐁᐧᓇᒋᑫᐃᐧᐣ ᐁᑲᐧ ᐊᐃᐧᔭᔑᔕᐠ 

ᑲᓇᐁᐧᐣᒋᑫᐃᐧᐣ ᐊᐧᐁᐧᓇᒋᑫᐃᐧᐣ. 

ᐁᑲᐧ ᐅᐁᐧ ᑕᔑᑫᐃᐧᐣ ᒥᑲᓇᑫᐃᐧᐣ ᐊᐦᐃ ᑲᐱᒥᓂᔕᐦᐃᑲᑌ ᒥᓇ ᑕᐃᔑᓇᑯᒋᑲᑌᐠ ᑲᐃᓇᒋᑲᑌᐠ ᐅᐣᑌᕑᐃᔪ ᐅᑭᒪᐃᐧᐣ 

ᒥᑲᓇᑫᐃᐧᐣ ᑲᐃᔑᐸᑯᓭᐣᑕᑲᐧᐠ ᐅᒪ ᒪᓯᓇᐦᐃᑲᓂᐠ. ᐁᑲᐧ ᒥᓇ, ᐊᔭᐊᐧᐣ ᐱᑯ ᑫᑯᓇᐣ ᐅᐁᐧ ᑲᐃᓇᐸᒋᒋᑲᑌᐠ ᒥᑲᓇ 

ᑲᐅᓇᓯᓇᐦᐃᑲᑌᐠ ᒥᓇ ᑲᐅᔑᒋᑲᑌᐠ ᐅᐁᐧ ᑕᔑᑫᐃᐧᐣ ᒥᑲᓇᑫᐃᐧᐣ ᐁᑲᐧ ᐊᐦᐃ ᑲᔦ ᑕᑲᓇᐊᐧᐸᒋᑲᑌ ᒋᐊᐸᒋᒋᑲᑌᐠ 

ᐅᐁᐧ ᐱᒧᒋᑫᐃᐧᐣ ᐊᓄᑭᑕᒪᑫᐃᐧᐣ ᑲᓇᑕ ᐁᑲᐧ ᒥᓇ ᐅᐣᑌᕑᐃᔪ ᐅᑭᒪᐃᐧᐣ ᐅᐱᒧᒋᑫᐃᐧᐣ ᑲᐃᔑᐸᑯᓭᐣᑕᑲᐧᐠ ᐅᐁᐧ 

ᒥᑲᓇᑫᐃᐧᐣ ᒋᐃᔑᓇᑲᐧᐠ. 

ᐁᑲᐧ ᑭᐡᐱᐣ ᐁᑲ ᑲᐧᔭᐠ ᐊᐧᐁᐧᓇᒋᑫᐃᐧᐣ ᐅᓇᑕᒪᐊᐧᑲᓄᐊᐧᐨ ᒥᓇ ᒋᐃᐧᒋᒋᑲᑌᑭᐣ ᐊᓂᔑᓇᐯᐃᐧ ᑕᔑᑫᐃᐧᓇᐣ ᒥᓇ 

ᐁᐧᒥᑎᑯᔑᐃᐧ ᐊᓄᑭᓇᑲᓇᐠ ᑲᐃᐧᐊᓄᑭᐊᐧᐨ ᐊᒥᐁᐧ ᑫᒋᓇᐨ ᓇᐣᑕ ᒋᐃᔑᓭᐠ ᐅᒪ ᒥᑲᓇᐠ ᓇᐣᑕ ᒋᐊᐧᓇᒋᑲᑌᐠ 

ᐊᓂᔑᓇᐯᐃᐧ ᐱᒪᑎᓱᐃᐧᐣ. ᐁᑲᐧ ᒣᑲᐧᐨ ᒥᑲᓇᑲᓂᐊᐧᐠ, ᐅᐊᐧᐁᐧ ᐊᓄᑭᓇᑲᐣ, ᑲᐧᔭᐠ ᒋᐃᐧᑕᓄᑭᒥᑯᐨ ᒥᓇ ᒋᐃᐧᒋᐦᐃᑯᐨ 

ᒪᕑᑎᐣ ᐸᐧᓫᐢ ᐊᓂᔑᓇᐯᐃᐧ ᑕᔑᑫᐃᐧᐣ, ᑕᐸᑯᓭᐣᑕᑯᓯ ᑲᐧᔭᐠ ᒋᐊᓄᑭᑕᒪᑫᐨ, ᒥᓇ ᒋᑭᑫᐣᑕᐠ ᐊᓂᔑᓇᐯᐃᐧ 

ᐱᒪᑎᓱᐃᐧᐣ ᒥᓇ ᑲᐧᔭᐠ ᒋᑲᓇᐁᐧᓂᒪᑲᓄᐊᐧᐨ ᐊᓂᔑᓇᐯᐠ. ᐁᑲᐧ ᐅᐁᐧ ᑭᐦᑭᓄᐦᐊᒪᑫᐃᐧᐣ ᒋᐅᔑᑕᒪᐊᐧᑲᓄᐊᐧᐨ 

ᐊᓂᔑᓇᐯᐃᐧ ᑕᔑᑫᐃᐧᓇᐣ ᑫᒋᓇᐨ ᒥᑲᓇ ᑕᐃᐧᓯᐠ ᑭᐁᐧᑎᓄᐠ ᐁᑲ ᓇᐣᑕ ᒋᐃᔑᒪᐦᒋᓭᐠ ᐁᑲᐧ ᒥᐡᑯᐨ ᑲᐧᔭᐠ 

ᒋᑌᐯᐤᔦᓂᒥᐣᑐᐊᐧᐨ ᒥᓇ ᒋᓂᓯᑐᑕᑎᐊᐧᐨ, ᐁᑲᐧ ᒋᑲᓇᐁᐧᐣᒋᑲᑌᐠ ᐊᓂᔑᓇᐯᐃᐧ ᐱᒪᑎᓱᐃᐧᐣ. 

ᐁᑲᐧ ᑲᓇᑕ ᐅᑭᒪᐃᐧᐣ ᑫᐃᐧᐣ ᐅᓇᒋᑫᐃᐧᓇᐣ ᐅᑕᔭᓇᐣ ᑫᔭᐸᑕᓂᓂᑭᐣ ᐁᑲᐧ ᐊᐦᐃ ᐸᑯᓭᐣᑕᑲᐧᐣ ᑲᔦ ᒋᐸᑭᑎᓂᑲᑌᐠ 

ᐃᐧᑕᒪᑫᐃᐧᐣ ᐊᓂᐣ ᐅᐁᐧ ᑕᔑᑫᐃᐧᐣ ᒥᑲᓇᑫᐃᐧᐣ ᑫᐃᔑᐃᐧᒋᐦᐃᐁᐧᒪᑲᐠ ᑕᐱᐡᑯᐨ ᑲᓇᑕ ᑲᐱᒥᐸᑯᓭᐣᑕᐠ 

ᑫᐃᔑᑲᓇᐊᐧᐸᒋᑲᑌᐠ ᒥᓇ ᑫᐃᔑᑲᓇᐁᐧᐣᒋᑲᑌᐠ ᐅᐁᐧ ᐊᐦᑭ. ᐁᑲᐧ ᒣᑲᐧᐨ ᑲᑭᐅᓂᓂᑲᑌᐠ ᑫᐃᓇᑕᒧᒋᑲᓂᐊᐧᐠ, 

ᐅᑫᐧᓂᐊᐧᐠ ᐅᑕᓄᑭᑕᒪᑫᐠ ᐊᐦᐃᐣ ᐅᑭᓂᑲᓇᑐᓇᐊᐧ ᒋᑲᓇᐊᐧᐸᒋᑲᑌᑭᐣ ᑐᑲᐣ ᓂᐦᐱ, ᐊᐦᑭ ᐁᑲᐧ ᒥᓇ ᐊᐃᐧᔭᐠ 

ᑫᑯᓇᐣ ᑲᔭᐸᒋᑐᐊᐧᐨ. ᐁᑲᐧ ᐅᐁᐧ ᓇᓇᑲᒋᒋᑫᐃᐧᐣ ᑲᑐᒋᑲᑌᐠ ᑫᒋᓇᐨ ᑲᐃᐧᐃᓇᑕᒧᒋᑲᓂᐊᐧᐠ ᐅᑫᐧᓂᐊᐧᐣ ᓂᐦᓯᐣ 

ᑫᑯᓇᐣ ᒋᓇᓇᑲᒋᒋᑲᑌᑭᐣ ᐁᑲ ᐅᓴᑦ ᒥᐡᑕᐦᐃ ᒋᐊᐧᓇᒋᑲᑌᑭᐣ ᑫᑯᓇᐣ ᐅᐁᐧ ᒥᑲᓇᑫᐃᐧᐣ ᐅᒋ. ᐁᑲᐧ ᐊᐦᑭ ᑲᐧᔭᐠ 

ᑲᑲᓇᐁᐧᐣᒋᑲᑌᐠ ᒪᐊᐧᐨ ᑭᓂᑲᓀᐣᒋᑲᑌ, ᐊᒥᐁᐧ ᐅᒪ ᑲᑭᐅᒋᐅᓀᐣᒋᑲᑌᐠ ᐊᐣᑎ ᑫᐃᓇᑕᒧᒋᑲᓂᐊᐧᐠ ᒥᓇ 

ᐅᓇᒋᑫᐃᐧᓇᐣ ᒋᐊᐸᑕᑭᐣ ᐁᑲᐧ ᓇᓇᑲᒋᒋᑫᐃᐧ ᑐᒋᑫᐃᐧᓇᐣ. 

ES 14. ᓇᓇᑲᒋᒋᑫᐃᐧ ᐱᒧᒋᑫᐃᐧᓇᐣ ᒥᓇ ᐊᓂ ᓂᑲᐣ ᑐᒋᑫᐃᐧᓇᐣ 

ᐁᑲᐧ ᓇᓇᑲᒋᒋᑫᐃᐧ ᐱᒧᒋᑫᐃᐧᓇᐣ ᒪᐊᐧᐨ ᑲᐧᔭᐠ ᑕᐃᐧᒋᐦᐃᐁᐧᒪᑲᓄᐣ ᐅᒪ ᓇᓇᑲᒋᒋᑫᐃᐧᓂᐠ ᐅᒋ ᐁᑲᐧ ᒥᓇ ᑲᐧᔭᐠ 

ᒋᑲᓇᐊᐧᐸᒋᑲᑌᑭᐣ ᐅᑫᐧᓂᐊᐧᐣ ᐅᓇᒋᑫᐃᐧᓇᐣ ᒥᓇ ᑲᐃᐡᐸᑭᐣ ᐅᓇᒋᑫᐃᐧᓇᐣ. ᐁᑲᐧ ᓇᓇᑲᒋᒋᑫᐃᐧ ᐱᒧᒋᑫᐃᐧᓇᐣ 

ᐊᐦᐃᐣ ᑲᔦ ᑫᑯᓇᐣ ᐊᓂ ᓂᑲᐣ ᒋᓇᓇᑲᒋᒋᑲᑌᑭᐣ ᑐᑲᐣ ᑫᑯᓇᐣ ᑲᐊᐧᓇᒋᑲᑌᑭᐣ ᓄᐱᒥᐠ. ᐁᑲᐧ ᐅᐁᐧ ᒥᑲᓇᑫᐃᐧᐣ ᐊᐦᑭ 

ᑲᔦ ᑕᔭᔑᑕᒋᑲᑌ ᐊᐦᑭᐃᐧ ᓇᓇᑲᒋᒋᑫᐃᐧ ᐱᒧᒋᑫᐃᐧᐣ ᒥᓇ ᒋᐊᐸᒋᒋᑲᑌᐠ ᑫᒋᓇᐨ ᑲᐧᔭᐠ ᑫᑯᓇᐣ ᒋᓇᓇᑲᒋᒋᑲᑌᑭᐣ 

ᐅᒪ ᐊᐦᑭᑲᐠ ᐅᐁᐧ ᒥᑲᓇ ᑲᐃᐧᐃᔑᐱᒪᑕᒧᐠ ᐁᑲᐧ ᒥᓇ ᒋᒪᓯᓇᐦᐃᑲᑌᑭᐣ ᐅᒪ ᐊᐦᑭᐃᐧ ᓇᓇᑲᒋᒋᑫᐃᐧᓂᐠ / ᒥᓇ 

ᐊᐧᓇᒋᑫᐃᐧᓇᐣ. 

ᐁᑲᐧ ᐊᐦᑭᐃᐧ ᓇᓇᑲᒋᒋᑫᐃᐧᐣ / ᒥᓇ ᐊᐧᓇᒋᑫᐃᐧᓇᐣ ᒪᒥᑎᓀᐣᑕᑲᐧᐣ ᑫᑐᒋᑲᑌᐠ ᐊᒪᐧᔦ ᒪᒋᒥᑲᓇᑲᓂᐊᐧᐠ ᒥᓇ 

ᐊᓄᑭᐃᐧᐣ ᓇᓇᑲᒋᒋᑫᐃᐧ ᐱᒧᒋᑫᐃᐧᓇᐣ ᒋᐊᐸᑕᑭᐣ, ᒥᓇ ᒋᑲᓇᐊᐧᐸᒋᑲᑌᑭᐣ ᐱᒧᒋᑫᐃᐧᓇᐣ ᐁᑲᐧ ᐊᐧᐁᐧᑕᐦᐃᓂᑫᐃᐧ 

ᓇᓇᑲᒋᒋᑫᐃᐧᓇᐣ ᐁᑲᐧ ᐊᓂ ᓂᑲᐣ ᑫᑯᓇᐣ ᑲᐃᐧᑐᒋᑲᑌᑭᐣ ᑕᔑᑫᐃᐧᐣ ᒥᑲᓇᑫᐃᐧᓂᐠ ᐅᒋ. 

ES 15. ᒥᓯᐁᐧ ᑎᐸᒋᒧᐃᐧᐣ ᐁᑲᐧ ᐸᑯᓭᐣᒋᑫᐃᐧᓇᐣ 

ᐁᑲᐧ ᐅᐁᐧ ᐊᐦᑭᐃᐧ ᑭᒋᓇᓇᑲᒋᒋᑫᐃᐧᐣ ᑲᑭᑲᐧᔭᒋᑐᐨ ᐅᐊᐧᐁᐧ ᐅᐣᑌᕑᐃᔪ ᐅᑭᒪᐃᐧᐣ ᐱᒧᒋᑫᐃᐧ ᐊᓄᑭᐃᐧᓇᐣ ᐊᐦᐃ ᑲᔦ 

ᑭᐊᔑᑕᒋᑲᑌ ᐅᐁᐧ ᐱᒧᒋᑫᐃᐧᐣ ᐊᐦᑭᐃᐧ ᓇᓇᑕᐃᐧᑭᑫᐣᒋᑫᐃᐧᐣ ᑎᐸᒋᒧᐃᐧᐣ. ᐁᑲᐧ ᐅᐁᐧ ᐱᒧᒋᑫᐃᐧ ᐊᐦᑭᐃᐧ 

ᓇᓇᑕᐃᐧᑭᑫᐣᒋᑫᐃᐧᐣ ᑎᐸᒋᒧᐃᐧᓇᐣ ᒪᓯᓇᐦᐃᑲᑌᐊᐧᓄᐣ ᐅᑫᐧᓂᐊᐧᐣ ᑲᑭᒥᑭᑲᑌᑭᐣ ᐅᒪ ᐊᐦᑭᐃᐧ ᓇᓇᑲᒋᒋᑫᐃᐧᓂᐠ / 

ᒥᓇ ᐊᐧᓇᒋᑫᐃᐧᓇᐣ (ᑐᑲᐣ, ᑫᑯᓇᐣ ᒋᐊᐧᓇᒋᑲᑌᑭᐣ ᐅᒪ ᐊᐦᑭᑲᐠ ᑲᐃᐧᐃᔑᐱᒪᑕᒧᐠ), ᐁᑲᐧ ᐊᒥᐅᐁᐧ ᑫᔭᐸᑕᐠ ᐅᐁᐧ 

ᒥᑲᓇ ᐅᓇᓯᓇᐦᐃᑲᑌᐠ ᑎᐸᒋᒧᐃᐧᓂᐠ ᒥᓇ ᑫᐃᔑᓇᑲᐧᐠ ᐅᐁᐧ ᒥᑲᓇᑫᐃᐧᐣ. 

ᐁᑲᐧ ᐅᐁᐧ ᐱᒧᒋᑫᐃᐧᐣ ᐊᐦᑭᐃᐧ ᓇᓇᑕᐃᐧᑭᑫᐣᒋᑫᐃᐧᐣ ᑎᐸᒋᒧᐃᐧᐣ ᑭᐊᐸᑕᐣ ᒋᑲᐧᔭᒋᒋᑲᑌᐠ ᐅᐁᐧ ᒥᓯᐁᐧ ᑎᐸᒋᒧᐃᐧᐣ 

ᒥᓇ ᐸᑯᓭᐣᒋᑫᐃᐧᓇᐣ ᐅᒪ ᑲᓇᑲᐧᑭᐣ ᐊᐦᐃᐠ ᓭᐠᔑᐣ 10 ᒥᓇ ᐅᑫᐧᓂᐊᐧᐣ ᑎᐸᒋᒧᐃᐧᓀᓴᐣ ᑲᐃᔑᐸᐯᔑᑲᐧᑭᐣ. ᐁᑲᐧ 

ᐅᑫᐧᓂᐊᐧᐣ ᒥᑭᑫᐃᐧᓇᐣ ᐱᓇᒪ ᑕᓇᓇᑲᒋᒋᑲᑌᐊᐧᓄᐣ ᐅᒪ ᑎᐸᒋᒧᐃᐧ ᐃᐧᒋᐦᐃᐁᐧᐃᐧ ᒪᓯᓇᐦᐃᑲᓂᐠ ᑲᒪᓯᓇᐦᐃᑲᑌᑭᐣ, 

ᐁᑲᐧ ᐅᑫᐧᓂᐊᐧᐣ ᑲᑭᓇ ᑕᒪᒪᐃᐧᓂᑲᑌᐊᐧᓄᐣ ᐁᑲᐧ ᐅᒪ ᒋᐃᔑᐊᔑᑕᒋᑲᑌᑭᐣ ᑲᑭᑲᐧᔭᒋᒋᑲᑌᐠ ᐅᐁᐧ ᐊᐦᑭᐃᐧ 

ᓇᓇᑲᒋᒋᑫᐃᐧᐣ / ᒥᓇ ᐊᐧᓇᒋᑫᐃᐧᓇᐣ ᑎᐸᒋᒧᒪᓯᓇᐦᐃᑲᓂᐠ. 

 


